
ГъуэгуфI шынагъуэншэхэр» лъэпкъ пэхуэщIэм 
хыхьэу, республикэм и автомобиль зекIуапIэ нэхъ 
пхыдзахэм ящыщу иджыри тIу къагъэщIэрэщIэжащ. 

НАЛШЫК къалэм и ипщэ-къуэкIыпIэмкIэ къедза Iэхэ-
лъахэм щыIэ «Дубки-2», «Ветеран» хьэблэ цIыкIухэм 
(дачэхэм) уахуэзышэ гъуэгухэм асфальт тралъхьащ. Зи 
гугъу тщIы автомобиль зекIуапIэхэм, зэрызэкIэлъыкIуэм 
хуэдэу, километри 3,5-рэ, километри 2 я кIыхьагъщ.

Лэжьыгъэхэм хыхьэу, гъуэгужьым и щхьэфэр тратхъун-
щIыкIащ, гъуэгур нэхъ бгъуэ ящIащ. 

IэщIагъэлIхэр япэ лъэбакъуэу зэлэжьар мэз лъапэмкIэ 
щыIэ «Дубки-2» хьэблэм ухуэзышэр арати, а щIыпIэм 
пэмыжыжьэу щежэх псы цIыкIум и нэпкъхэр япэщIыкIэ 
ягъэбыдащ, и зы Iуфэм, автомобиль зекIуапIэмкIэ къэ-
гъэзам, и кIыхьагъкIэ щIыр къыщаIэтащ, уэшх нэужьым 
псыр къыщиууэ гъуэгум къытемылъэдэн папщIэ. 

«Дызыпэрыта IэнатIэр тынштэкъым. КъызыхэкIар щIым 
и зэхэлъыкIэрщ: гъуэгум псыр къэмыкIуэн папщIэ, и жа-
пIэхэр зэхэдгъэщхьэхукIащ – псыр къыщиухэм деж уэру 
зэхэмылъэдэжын хуэдэу, и зы Iыхьэм лъэныкъуэкIэ зед-
гъэгъазэу, мыдрейр зэрыIутшыным тещIыхьауэ. Абы па-
пщIэ, къинэмыщI лэжьыгъэхэм къадэкIуэу, языныкъуэ 
щIыпIэхэм деж къэбгъэш хъу бжьамийхэр дэтлъхьащ», - 
къыхигъэщащ КъБР-м Гъуэгу хозяйствэмкIэ и IуэхущIа-
пIэм и IэщIагъэлI нэхъыщхьэ Тхьэгъэлэдж Ислъам.

ЩIы Iыхьэ а лъэныкъуэмкIэ щызыIыгъхэм мызэ-мытIэу 
республикэ, къалэ администрацэхэм лъэIу тхылъкIэ зы-
хуагъэзат, я деж екIуалIэ автомобиль гъуэгухэр зэры-
гугъусыгъум къыхэкIыу, иджырей мардэхэм тету зэгъэ-
пэщын зэрыхуейм ехьэлIауэ.  

Иджыщ а лъэIум зыгуэр къыщрикIуар. 
Зэлэжьа гъуэгухэм асфальт зэрытралъхьар зыуэщ. Я 

бгъуагъыр метри 4,5-рэ мэхъу. Проектым къызэрыхэщым-
кIэ, 11-нэ автобус маршрутыр щиухым деж шофёрхэм 
 папщIэ унэ цIыкIу щагъэувынущ. 

«ГъуэгуфI шынагъуэншэхэр» лъэпкъ пэхуэщIэм ипкъ 
 иткIэ ирагъэкIуэкIа лэжьыгъэхэр хуагъэува пIалъэр 
къэсыным иджыри мазищ иIэу зэфIагъэкIащ. 

БЭРАУ Бышэ.

Налшык дэт Музыкэ театрым 
щекIуэкIащ КIуэкIуэ В. М. и цIэр 
зезыхьэ, Къэбэрдей-Балъкъэр къэрал 
мэкъумэш университетыр ехъулIэны-
гъэкIэ къэзыуха ныбжьыщIэхэм я ди-
плом плъыжьхэр щратыж зэхыхьэ гуа-
пэ. Мы гъэм а еджапIэм къыщIи-
гъэкIащ ныбжьыщIэ 730-рэ, абыхэм 
ящыщу 168-м диплом плъыжьхэр къа-
хьащ.

ЕХЪУЛIЭНЫГЪЭКIЭ еджапIэр къэ-
зыухахэм псалъэ гуапэкIэ захуигъэзащ 
КъБКъМУ-м и ректор Апажэ Аслъэн. 
Абы фIыщIэ яхуищIащ ныбжьыщIэхэм, 
зэфIэкI лъагэхэр зэрызыIэрагъэхьам, 
адэ-анэхэмрэ егъэджакIуэхэмрэ щIалэ-
гъуалэр гъэсэным, щIэныгъэ ябгъэ-
дэлъхьэным хуэунэтIауэ лэжьыгъэ куп-
щIафIэ зэрырагъэкIуэкIам папщIэ. 

- Ди университетыр мэкъумэш хозяй-
ствэмкIэ щыIэ еджапIэ нэхъыфIхэм хаб-
жэ. Абы и гъэсэнхэм ди республикэм и 
мызакъуэу, нэгъуэщI щIыналъэхэми 
щIэупщIэ щаIэщ, - жиIащ Апажэм. - 2023 
гъэм еджапIэр къэзыухахэм я процент 
87-м Къэбэрдей-Балъкъэрми ди къэра-
лым и нэгъуэщI хэгъэгухэми щыIэ Iуэху-
щIапIэ пэрытхэм лэжьыгъэ IэнатIэ къы-
щагъуэтащ. Ар и щыхьэтщ ди универси-
тетым и зэфIэкIыр къэралым къызэры-
щалъытэм. Апхуэдэу еджапIэр сэбэп 
яхуохъу ар къэзыуххэм лэжьапIэ къахуэ-
гъуэтынымкIи - а Iуэхум хуэунэтIауэ цен-
тр щхьэхуэ диIэщ. Ди еджапIэр къэзыуха 
куэдым ехъулIэныгъэхэр яIэу республи-
кэми къэралым и щIыпIэ зэхуэмыдэхэми 
IэнатIэфIхэр щрахьэкI, абыхэм мыма-
щIэу яхэтщ къулыкъущIэхэр, я лэжьыгъэ 
зехьэкIэм къыпэкIуэу дамыгъэ лъапIэхэр 
зыхуагъэфэщахэр. Сэ шэч къытесхьэр-
къым нобэ еджапIэр къэзыух ныб-
жьыщIэхэри мэкъумэш университетым и 
тхыдэм фIыкIэ фыкъызэрыхэнам къи-
щынэмыщIауэ, республикэми и цIэр 
фIыкIэ вгъэIуу абы и жылагъуэ гъащIэм 
жыджэру фызэрыхэтынум. ЕджапIэм 
фызэрыщIэса зэманым фIым я фIыжу 
зыкъэвгъэлъагъуэу фи пщэрылъхэр 
вгъэзэщIащ, адэкIи узыншагъэ, зэIу-
зэпэщыгъэ, ехъулIэныгъэ фиIэу, фи Iэ-
загъэм хэвгъахъуэу фи гъуэгум фрикIуэ-
ну сынывохъуэхъу. 

КъБР-м и Правительствэм и Уна-
фэщIым и къуэдзэ Хъубий Марат къыхи-
гъэщащ Къэбэрдей-Балъкъэр къэрал 
мэкъумэш университетыр республикэр, 
лъэпкъыр зэрыгушхуэн цIыху щэджащэ 
куэдым гъащIэм щыхаша гъуэгуанэ 
 бгъуфIэм къежьапIэ зэрахуэхъуар, 
нобэрей ныбжьыщIэхэми абыхэм я лъэу-
жьым ирикIуэнухэр мымащIэу къазэ-
рыхэкIынуми шэч къызэрытримыхьэр.

- Балигъ гъащIэм и зы Iыхьэ къызэв-
нэкIащ, жэщкIэрэ фыщымыжей къыфху-
ихуэу, щхьэх фымыщIэу щIэныгъэ зэры-
зэвгъэгъуэтынум яужь фитащ, нобэ къы-
ватыж дэфтэр тхылъым фызэрыхуэфа-
щэр къэвгъэлъагъуэу, - жиIащ Хъубийм. 
- Дауи, адэкIэ фызыпэрыувэну IэнатIэми 
ехъулIэныгъэхэр зырыщызыIэрывгъэхьэ-
нум фыхущIэкъуу фи зэфIэкI псори 
Iуэхум ефхьэлIэнущ. Лэжьыгъэ фызы-
пэрытым фыдихьэхмэ, фIыуэ хэф щIыкI-

мэ, абы лъагапIэщIэхэм фыхуишэнущ. 
Гушхуэныгъэ къыпхэзылъхьэ Iуэхум 
насып къыдокIуэ. Мис ар зыщывмыгъэ-
гъупщэ IэнатIэм фыщыпэрыувэкIэ. Дэт-
хэнэми фи мурад къывэхъулIэну сыныво-
хъуэхъу. Щхьэхуэу захуэзгъэзэну сыхуейт 
ныбжьыщIэхэр еджэным драгъэхьэхыу, 
трагъэгушхуэу абыхэм яхэта егъэджа -
кIуэ гупми. ЩIэблэр егъэджэнымкIэ, 
IэщIагъэлI нэсхэр гъэхьэзырынымкIэ лэ-
жьыгъэшхуэ ивогъэкIуэкIри, абы и хъер 
флъагъуу фи IэнатIэр адэкIи ефхьэкIыну 
си гуапэщ.

- Нобэ мы утыкум щагъэлъапIэхэр му-
рад зыхуагъэувыжам ерыщу хуэкIуэфа-
хэрщ - диплом плъыжьыр я плъапIэти, 
ар зыIэрагъэхьэфащ, - жиIащ КъБР-м и 
Парламентым и УнафэщIым и къуэдзэ 
Жанатаев Сэлим. - Апхуэдэ щIэдзапIэ 
дахэ зиIэ ныбжьыщIэхэм нэхъыбэжи зра-
гъэхъулIэфынущи, мурадыфI куэдкIэ 
 дащогугъ. НыбжьыщIэхэм сынывохъуэ-
хъу республикэм, Хэкум яхуэщхьэпэн 
IуэхуфIхэр фи бащэу, фи гъуэгур нэхурэ 
махуэу фи гъащIэр ефхьэкIыну.

Апхуэдэу ныбжьыщIэхэм, егъэджа кIуэ-
хэм, адэ-анэхэм псалъэ гуапэкIэ зыхуа-
гъэзащ КъБР-м и Парламентым Мэкъу-
мэш IуэхухэмкIэ, щIыуэпсыр къэгъэсэ-
бэпынымрэ дыкъэзыухъуреихь дунейр 
хъумэнымкIэ и комитетым и унафэщI 
ТекIушэ Артуррэ республикэм лэжьы-
гъэмрэ цIыхухэм социальнэу къащхьэ-
щыжынымкIэ и министр Асанов Алим-
рэ. Абыхэм къыхагъэщащ еджэным зэ-
фIэкI хъарзынэхэр къыщызыгъэлъэгъуа 
ныбжьыщIэхэр адэкIэ къапэщылъ сыт 
хуэдэ Iуэхуми жэуаплыныгъэ пылъу 
зэрыбгъэдыхьэнум, зыпэрыхьэ дэтхэнэ 
лэжьыгъэри нэгъэсауэ зэрызэфIахынум 
шэч къызэрытрамыхьэр.

Пшыхьыр ягъэдэхащ республикэм и 
артистхэм.

ЩХЬЭЩЭМЫЩI  Изэ.

Социалист Лэжьыгъэм и 
ЛIыхъужь, РСФСР-м и 
Къэрал саугъэтым и лау-
реат, Къэбэрдей-Балъкъэ-
рым и цIыхубэ усакIуэ КIы-
щокъуэ Алим къызэралъху-
рэ илъэси 110-рэ зэрыри-
къум и щIыхькIэ дыгъуасэ 
пэкIу ще  кIуэкIащ абы и фэ-
еплъым деж. КIыщокъуэ 
Алим и цIэр зезыхьэ уэра-
мым тет Налшык къалэ ад-
министрацэм и гупэм  къит 
фэеплъым деж щызэ-
хуэсахэм яхэтт тхакIуэр 
фIыуэ зыцIыхуу щытахэр, 
жылагъуэ, политикэ Iуэху 
зе зыхьэхэр, гъуазджэмрэ 
щэнхабзэмрэ я лэжьакIуэ-
хэр, лъэпкъ интеллигенцэм 
щыщхэр, усакIуэм и бла-
гъэхэр, Iыхьлыхэр, ныб-
жьэгъухэр, и усэхэр фIыуэ 
зылъагъухэр. 

ХАБЗЭ хъуауэ, усакIуэр 
къыщалъхуа, дунейм щехыжа 
махуэхэм ирихьэлIэу абдеж 
щызэхуэсурэ а цIыху щыпкъэр 
ягу къагъэкIыж, псалъэ гуа-
пэхэр хужаIэ. Иджыри арат: 
ПащIэ Бэчмырзэ и цIэр 
зезыхьэ Ныбжьы щIэхэм я 
библиотекэм екIуалIэхэм 
зэхы хьэр яублащ КIыщокъуэ 
Алим и усэхэм ящыщу нэ-
хъыфIу  ялъагъухэмкIэ. 

КъБР-м щэнхабзэмкIэ и ми-
нистр Къумахуэ Мухьэдин 
пэкIур къыщызэIуихым 
цIыкIухэм фIыщIэ яхуищIащ 
икIи къыхигъэщащ адыгэ ли-
тературэм и классик хъуа 
усакIуэшхуэм и Iэдакъэ-
щIэкIхэм цIыхубэм зыхуа-
гъэзэху, ар зэращымыгъуп-
щэнур, и усэхэм ноби 
щIэупщIэ зэраIэр. 

Филологие щIэныгъэхэм я 
доктор, КъБР-м щIэныгъэм-
кIэ щIыхь зиIэ лэжьакIуэ, 
 КъБР-м Гуманитар къэхутэ-
ныгъэхэмкIэ и институтым 
адыгэ IуэрыIуатэмкIэ и 

ЕхъулIэныгъэ зиIэ ныбжьыщIэхэр

Дуней псом дакъ ригъэцIы хуащ

секторым и щIэныгъэлI нэ-
хъыщхьэ Гъут Iэдэм и пса-
лъэм къыхигъэщащ КIыщо-
къуэ Алим и фэеплъым пэ-
гъунэгъу тетIысхьэпIэр бали-
гъи сабии я цIыху кIуапIэу 
зэрыщытыр, и усэхэм еджэ-
хэм гукъыдэж зэрагъуэтыр, 
усакIуэр ягу къызэрагъэ-
кIыжыр.

- УсакIуэшхуэ КIыщокъуэ 
Алим къэрал мыхьэнэ зиIэ 
 къулыкъушхуэхэр пщIэрэ 
щIыхь  рэ иIэу ирихьэкIащ. Сыт 
хуэдэ къалэн игъэзэщIами, 
щалъхуа щIыналъэр, Щхьэлы-
къуэ къуажэр, Къэ бэрдей-
Балъкъэрыр зыщимыгъэ-
гъупщэу гукIи псэкIи хуэпэ-
жащ. Фашистхэр къы  щыт-

  теуам Хэкум къарукIи псэкIи 
къыщхьэщыжахэм ящыщщ, - 
жиIащ КъБР-м и ТхакIуэхэм я 
зэгухьэныгъэм и унафэщIым 
и къуэдзэ,  КъБР-м и цIыхубэ 
усакIуэ  Беппаев МутIэлип. - 
КIыщокъуэ Алим и тхыгъэхэм 
Урысейм щыпсэухэм я мыза-
къуэу, хамэ къэрал куэдым 
щыщхэри дахьэх. ТхакIуэ щэ-
джащэм дуней псом къа ри-
гъэцIы хуащ Къэбэрдей-Балъ-
къэ рым рэ адыгэ лъэп къым рэ.

Беппаев МутIэлип къызэ-
хуэсахэм къахуеджащ КIыщо-
къуэ Алим хуитха усэм.

Тхылъ тедзапIэм и уна-
фэщI, лъахэхутэ Котляровэ 
Марие пэкIум зыкърезы-
гъэхьэлIахэм ягу къигъэкIы-

жащ КIыщокъуэ Алим и фэе-
плъым и тхыдэр, Урысей Фе-
дерацэмрэ Къэбэр дей-Балъ-
къэ рымрэ гъуазджэхэмкIэ 
щIыхь зиIэ я лэжьакIуэ, скуль-
птор цIэрыIуэ ТхьэкIумащIэ 
Михаил и Iэдакъэ ар къы-
зэрыщIэкIар. Абы жиIащ КIы-
щокъуэм иужь дыдэу итха 
«Лъапсэ» романыр къы-
дагъэкIыну япэщIыкIэ я мура-
дами, «Нал къута» романыр 
иджы япэ зэрырагъэщыр. 
ТхакIуэм и юбилейр ща-
гъэлъэпIэну фокIа дэ мазэм 
ирихьэлIэу «Лъапсэ» ро-
маныр къызэрыдагъэкIынур. 
КърихьэлIахэм ар ядэгуэшащ 
«Iуащхьэ хужьым укъе-
плъыхмэ» автобиографие 

тхыгъэри къыдигъэкIыну зэри-
хъуэпсапIэмкIэ, гу пыж зыщI-
хэм а Iуэху гуапэр къыда-
гъэпсынщIэмэ зэригуа пэр.

Шэджэм щIыналъэм и лIы-
кIуэ Уэдыжь Хьэсанш пэкIум 
зыкърезыгъэхьэлIахэм ягу 
къи гъэкIыжащ КIыщокъуэ 
Алим и гъащIэмрэ гуащIэмрэ 
теухуахэр - ар усакIуэ, тхакIуэ 
цIэрыIуэу зэрыщытам къы-
дэкIуэу, жылагъуэ лэжьакIуэ 
пэрытуи жэуаплыныгъэ зы-
пылъ къулыкъухэр иIыгъуи 
къызэрыгъуэгурыкIуар, и пса-
лъэхэр зыщIэлъ уэрэдхэр 
цIыхубэм фIыуэ зэралъэ-
гъуар, къэрал дамыгъэ куэд 
къы зэрыхуагъэфэщар, цIы-
хум я гум фIыкIэ къызэринар. 
Ар къытеувыIащ лъэпкъ лите-
ратурэхэр зыгъэбея усакIуэхэу 
КIыщокъуэ Алимрэ Кулиев 
Къайсынрэ Хэку зауэшхуэм 
зэрызэришэлIар икIи псэуху 
ахэр зэныбжьэгъуу, унагъуэ-
кIэ зэкIэлъыкIуэу, махуэ шхуэ-
хэр зэдагъэлъапIэу зэрыщы-
там.

ЗэIущIэр и кIэм щынэбла-
гъэм, КIыщокъуэ Алим и фэе-
плъым удз гъэгъахэр тра-
лъхьащ. Къумахуэ Мухьэдин 
къызэхуэсахэр иригъэблэ-
гъащ Шэджэм щIыналъэм 
КIыщокъуэ Алим и цIэр зэри-
хьэу щыIэ музейм. Абы ща-
хъу мэ усакIуэм къыщIэна 
хьэпшып хэр, сурэтхэр, тхылъ-
хэр. Къри хьэлIахэм абы зы-
ща плъы хьащ, Алим и Iуэху-
щIафэу щытахэм тепсэлъы-
хьащ, и усэхэм къыщеджащ. 

КъБР-м и Парламентым и 
комитетым и унафэщI Къу-
мал Заурбэч, Шэджэм щIы-
налъэм и администрацэм и 
Iэтащхьэ Борсэ Юрэ, КIыщо-
къуэ Алим и благъэхэр, 
Iыхьлыхэр, къуажэгъу хэр зэIу-
щIэм хэтащ.

ТЕКIУЖЬ  Заретэ.
Сурэтхэр

Къарей Элинэ трихащ.

Къэбэрдей-Балъкъэрым 
мы махуэхэм щекIуэкIащ 
квадроциклхэм тесхэм я 
зекIуэ. «Iуащхьэмахуэ и хъу-
реягъкIэ» зыфIаща а Iуэхур 
Шэрэдж, Шэджэм, Iуащхьэ-
махуэ районхэм къыщызэ-
рагъэпэщащ.

АР ЙОКIУЭКI «Урысейм и 
щIэинхэр» лъахэхутэ Iуэхум 
хыхьэу. Абы хэтхэр Налшык 
къалэм щежьащ, Хумалан 
уэхым блэкIри, Хуламо- 
Безенги аузым екIуэлIащ. Аб-
деж зыплъыхьакIуэхэр лъэсу 
Уллу-Чиран мылылъэм дэ-
кIуеящ, щIыпIэ хъугъуэфIы-
гъуэхэм зыщагъэгъуэзащ. 
Адэ кIэ я гъуэгур Шэджэм 
аузым кIуэрт. Абы щхьэкIэ 
Думала щхьэдэхы пIэм дэкIын 
хуейуэ къапэщылъти, абдеж 
экспедицэм хэтхэр гъэу-
нэхуныгъэ хэхуащ - уэшхым 
илъэса гъуэгур ерагъыу 
къызэранэкIыфауэ аращ. Ап-
хуэдэу ахэр щыхьэщIащ 
Шэджэм аузым, дэкIащ Ша-
урту мылылъэмрэ псынэпс 
къыщыщIэж щIы пIэхэмрэ. 
АдэкIэ Актопрак щхьэдэхы-
пIэр къагъэIуры щIэри, Iуа-
щхьэмахуэ лъапэ кIэ ягъэзащ. 

Мы Iуэхум фIагъыу хэлъра-
щи, щIыпIэхэм зыщаплъыхь 
къудей мыхъуу, цIыхухэм зра-
гъэцIыху Къэбэрдей-Балъ-
къэрым ис лъэпкъхэм я хаб-
зэхэри шхыныгъуэхэри. 

Экспедицэр зэрыкIуэну 
 лъагъуэр зэхэзыгъэувар лъа-
хэхутэ, Урыс географие зэ-
гухьэныгъэм хэт Мокаев Тен-
гизщ. Iуэхур къызэзыгъэпэ-
щар гъуэгуншэ щIыпIэхэм 
щызекIуэну зыфIэфIхэм я 
«Квадроостров» москва клу-

бымрэ «Альтаир» щIалэгъуа-
лэ клубымрэщ. Абыхэм я 
дэIэпыкъуэгъущ КъБР-м Зы-
гъэпсэхупIэхэмрэ туризмэм-
кIэ и министерствэмрэ «Вело-
Моторс» зэгухьэныгъэмрэ.  

Экспедицэм хэтахэр зыщы-
щыр Москварэ Москва об-
ластымрэщ, гъуэгуншэ щIы-
пIэхэм папщIэ техникэ къы-
дэзыгъэкI IэнатIэхэм я уна-
фэщIхэмрэ лэжьакIуэ хэмрэ 
яхэту.

Гупым и унафэщI Зимин 
Александр зэрыжиIэмкIэ, 
«Урысейм и щIэинхэр» Iуэхур 
2018 гъэм къыхалъхьауэ щы-

тащ, Москва щыщу зэщIа-
гъэуIуа гупыр япэу кавказ 
 къурш тхыцIэ нэхъыщхьэм 
щекIуэкIам щыгъуэ (Къэбэр-
дей-Балъкъэрым хуэзэу).

Мы Iуэхум и пэ къихуэу, Ар-
хъыз къыщыщIэдзауэ Сочэ 
нэсу апхуэдэ гъуэгуанэ зэпа-
чащ. 2024 гъэм иджыри экс-
педицэу 6 къыщызэрагъэ-
пэщынущ Къэбэрдей-Балъ-
къэрым, Къэрэшей-Шэрджэ-
сым, Осетие Ищхъэ рэ -  Ала- 
нием, Ингушым, Дагъыс тэ-
ным.

БАГЪЭТЫР  Луизэ.

Iуащхьэмахуэ
и  хъуреягъкIэ

2024 гъэм и етIуанэ илъэс ныкъуэм щIэджы кIа кIуэхэм 
яIэ рыхьэну га зет хэмрэ журналхэмрэ Iэ щы щIадз зэма-
ным къыпещэ. «Адыгэ псалъэ»  га  зе тыр зыIэ рыхьэну 
 хуей   хэм хъыбар фыдогъащIэ - ар  къевгъэхьын пап щIэ 
Iэ щыщIэвдз  хъу нущ Уры сей  пощ тым и дэтхэнэ Iуэху-
щIапIэми.

Мази 5-м «Адыгэ псалъэ» газетым и уасэщ:
унэм ныфхуахьыну фы хуей мэ - сом 748-рэ кIэ пIейкIэ 

30-рэ;
фэ езым пощтым къы щы ф щ  тэжынумэ - сом 678-рэ 

кIэ пIейкIэ 55-рэ.
Ди индексыр П5894

Ди  газетыр  къезыгъэхьхэм  папщIэ

ПэкIу

Зыхуагъэувыжа
пIалъэр къэмысу

Дунейм
щыхъыбархэр

Зыгъэхьэзырар 
ЩХЬЭЩЭМЫЩI  Изэщ.

Уэздыгъэр лъагэху, 
нэхур нэхъ жыжьэ едз.

Лъэпкъ Iущыгъэ:

КIыщокъуэ Алим къызэралъхурэ 
илъэс 110-рэ ирокъу

Лъэпкъ  закъуэ  тхыдэ  щыIэкъым

Гум и лъапсэт

УФСБ-м  къет

2024 гъэм Къэбэрдей-Балъкъэр Республикэм 
псэупIэ пэшхэмрэ коммунальнэ 

 Iуэхутхьэбзэхэмрэ щIатын папщIэ субсидиехэр 
къыIахынымкIэ цIыхухэм яIэ хуитыныгъэхэр 

щаубзыхукIэ къагъэсэбэп пщалъэхэр гъэувыным 
и IуэхукIэ

Къэбэрдей-Балъкъэр Республикэм и 
Правительствэм и

Унафэ
2024 гъэм бадзэуэгъуэм и 11-м 

Налшык къалэ                                              №107-ПП
Урысей Федерацэм и ПсэупIэ кодексым и 169-нэ статьям 

и 1-нэ Iыхьэм, Урысей Федерацэм и Правительствэм 
«ПсэупIэ пэшхэмрэ коммунальнэ Iуэхутхьэбзэхэмрэ щIа-
тын папщIэ субсидиехэр хуаутIыпщыным и IуэхукIэ» 2005 
гъэм дыгъэгъазэм и 14-м къыдигъэкIа унафэ №761-мкIэ 
къащ тауэ псэупIэ пэшхэмрэ коммунальнэ Iуэхутхьэбзэ-
хэм рэ щIатын папщIэ субсидиехэр зэрыхуаутIыпщ Хаб-
зэхэм я 21-нэ пунктымрэ япкъ иткIэ Къэбэрдей-Балъкъэр 
Республикэм и Правительствэм унафэ ещI:

1. Зы цIыхум тещIыхьауэ псэупIэ пэшхэмрэ коммунальнэ 
Iуэхутхьэбзэхэмрэ щIатын папщIэ субсидиехэр псэупIэ 
пэшхэр зыхуэдизын хуей мыпхуэдэ пщалъэхэм тету хуау-
тIыпщу гъэувын:

зи закъуэ псэум папщIэ - метр зэбгъузэнатIэ 33-рэ;
цIыхуитI хъу унагъуэм папщIэ - метр зэбгъузэнатIэ 21-рэ;
цIыхуищ хъу унагъуэм папщIэ - метр зэбгъузэнатIэ 18;
цIыхуиплI хъу унагъуэм папщIэ - метр зэбгъузэнатIэ 15;
цIыхуитху хъу унагъуэм папщIэ - метр зэбгъузэнатIэ 12;
цIыхуих е нэхъыбэ хъу унагъуэм папщIэ - метр зэбгъузэ-

натIи 10.
2. 2024 гъэм Къэбэрдей-Балъкъэр Республикэм псэупIэ 

пэшхэмрэ коммунальнэ Iуэхутхьэбзэхэмрэ щIатын папщIэ 
субсидиехэр къыIахынымкIэ цIыхухэм щаIэ хуитыныгъэхэр 
щаубзыхукIэ псэупIэ-коммунальнэ Iуэхутхьэбзэхэм я уа-
сэхэм я пщалъэхэр гъэувын мы унафэм и гуэдзэн №1-40-
хэм тещIыхьауэ.

3. 2024 гъэм Къэбэрдей-Балъкъэр Республикэм уна-
гъуэм псори зэхэту къыIэрыхьэ хэхъуэм щыщу цIыхухэм 
псэупIэ пэшхэмрэ коммунальнэ Iуэхутхьэбзэхэмрэ щIатым 
трагъэкIуадэр зыщхьэдэх мыхъуну и Iыхьэ нэхъ ин дыдэм и 
пщалъэхэр мыпхуэдэу гъэувын:

зи закъуэу псэу пенсионерхэмрэ зэщхьэгъусэ пенсио-
нерхэмрэ папщIэ - процент 12;

адрей цIыху лIэужьыгъуэхэм папщIэ - процент 15.
4. Мы унафэм къару егъуэт официальнэу къызэрытра-

дзэрэ махуи 10 дэкIа иужь икIи ар щыщ мэхъу 2024 гъэм 
щIышылэм и 1-м иужькIэ зэфIэува хабзэ зэхущытыкIэхэм.

 Къэбэрдей-Балъкъэр Республикэм и
 Правительствэм и УнафэщI            МУСУКОВ Алий.

ХуэдитIкIэ
хухагъахъуэ

Урысейм и щIыналъэ-
щIэхэм Iэпхъуа медицинэ 
лэ жьакIуэхэм зэ тыгъуэу 
ират ахъшэм хуэдитIкIэ ха-
гъэхъуэнущ. А Iуэхур пра-
вительствэ зэIущIэм къы-
щиIэтащ къэралым и пре-
мьер-министр Мишустин 
Михаил.

«ЩIЫНАЛЪЭЩIЭХЭМ щы-
лэ жьэну медицинэ лэжьа-
кIуэхэм защIэдгъэкъуэн му-
радкIэ, абыхэм ират ахъшэм 
хэдгъэхъуэнущ: дохутырхэм 
сом мелуани 2-м, фельд-
шерхэм, медсестрахэм, Iэ-
натIэм и курыт IэщIагъэлI-
хэм сом мелуаным нэбла-
гъэ яIэрыхьэнущ. Федера-
льнэ бюджетым къыхэкIыу а 
Iуэхум сом мелардым 
щIигъу  хухахынущ, абы щы-
щу сом мелуан 350-р 2024 
гъэм къагъэсэбэпынущ», - 
жиIащ абы.

К ъ ы х э г ъ э щ ы п х ъ э щ 
 «Къуажэ дохутыр» къэрал 
программэм зэхъуэкIыны-
гъэ зэрыхалъхьари. Нэхъа-
пэм медицинэ лэжьакIуэр 
зы IуэхущIапIэм илъэситху-
кIэ щылэжьэн хуейуэ щыта-
мэ, иджы абы и IэнатIэр зэ 
ихъуэжыну хуитщ, щылажьэ 
щIыналъэм къинэжу. 

Дохутырхэр дэIыгъыным, 
медицинэ IуэхущIапIэхэр 
зы хуэныкъуэ IэщIагъэлIхэм-
кIэ къызэгъэпэщыным хуэу-
нэ тIауэ къэралым проект 
зыбжанэ щрагъэкIуэкI. Ап-
хуэдэу щытми, IэщIагъэлI-
хэр яхурикъуркъым, псом 
хуэмыдэу ар щызыхащIэ 
къэралым и щIыпIэ нэхъ 
пхыдзахэм. Фигу къэдгъэ-
кIыжынщи, мы гъэм и гъат-
хэм Урысей Федерацэм и 
Президент Путин Владимир 
къыхилъхьауэ щытащ нэхъ 
щIэупщIэ зиIэ медицинэ 
унэ тIыныгъэм щылажьэ 
 до хутырхэмрэ щIыпIэ, учас-
т кэ сымаджэщхэм щыIэ Iэ-
щIагъэлIхэмрэ гулъытэ нэ-
хъы бэ хуащIыну.

Хэхыныгъэхэм 
хэтынукъым

США-м и Унэ хужьыр зи 
хэщIапIэ Байден Джо пре-
зидент хэхыныгъэм къы зэ-
рыхэкIыжым теухуа хъы-
барыр зэуэ дуней псом 
щызэбгрыкIащ. Апхуэдэ 
уна фэ къызэрищтар абы 
къы щигъэлъэгъуащ ин-
тер нетым и социальнэ на-
пэкIуэцIым, апхуэдэуи 
къы хигъэщащ къулыкъум 
зэрыпэрытыну пIалъэр и 
кIэм нэсыху а къалэныр 
зэрырихьэкIынур. Абы 
фIыщIэ яхуищIащ къыдэ-
лажьэ гупым, псом хуэ мы-
дэу гуапэу къыхигъэщащ 
вице-президент Харрис 
Камалэ икIи демократхэр 
къыхуриджащ хэ хы ны гъэ-
хэм абы щхьэкIэ Iэ яIэ-
тыну. 

«ПАРТЫМ, къэралым я 
сэбэп зыхэлъ Iуэхухэм па-
пщIэ Трамп Дональд ны-
къуэ къуэгъу сыхуэхъуа къым.  
Ди партым къыбгъэдэкIыу 
хэхы ныгъэхэм хэтыну Хар-

Иужьрей илъэсхэм лэжьыгъэ куэд къра-
хьэлIащ ХьэтIохъущокъуэм и жыг хадэр зэ-
маным декIуу зэIузэпэщ щIыным. Зэгуэр, 
кавказ щIыналъэм и мызакъуэу, къэрал 
псомкIэ мыхьэнэ ин зиIэу щыта Долинск и 
зыгъэпсэхупIэхэр иджырей дунейпсо щап-
хъэхэм тету къэгъэщIэрэщIэжыныр нобэ 
къэралым и гулъытэм щIэт Iуэхугъуэ нэ-
хъыщхьэхэм ящыщщ. 

АРХИТЕКТУРЭ гъэпсыкIэ жыжьэхэм тету 
лъэхъэнэ зэхуэмыдэхэм яухуауэ щыта унэ бы-
дэхэр нобэм къэсащ. Иджы къэрал, лъэпкъ, 
щIы налъэ пэхуэщIэхэм я фIыгъэкIэ а щIы-
пIэхэр къагъэщIэрэщIэж, нэхъапэм щымыIа 
щIэ куэди яухуэ. Абыхэм я дэтхэнэми нэры-
лъагъуу зэпащIэ ди щIыналъэм и блэкIамрэ 
къэкIуэнумрэ. 

Ди къалэхэм ягъуэтын хуей зыужьыны-
гъэм, теплъэм ехьэлIауэ ягъэзащIэ програм-
мэхэм Iуэхугъуэ куэд щызэплъытащ, къы-
дэкIуэтей щIэблэм блэкIам пщIэ хуищIу къэ-
гъэтэджыным теухуауэ. Налшыкыпс Iуфэм и 
Iэгъуэблагъэр къамыгъэсэбэпа щIыпIэу 
нобэм къэсащ, жыгхэр Iуву щызэхэтрэ, къуа-
цэхэми уапхымыкIыфу. А щIыпIэм нобэ нэ-
гъуэщI теплъэ игъуэтащ щIыпIэхэр зэIузэпэщ 
щIыным хуэгъэпса къэрал, лъэпкъ пэ хуэ-
щIэхэм я фIыгъэкIэ: уэххэр къыдагъэкъэб-
зыкIащ, жыг гуэрэнхэм я лъащIэхэр удзыпцIэ 
дахэщ. 

Хьэсэней лъэмыжым нэсыху дэкIуейуэ щы-
та удзыпцIэ лъэс лъагъуэм и пIэкIэ асфальт 
лъэс зекIуапIэ зэпэщ яухуащ, уэздыгъэхэмкIэ 
къэгъэнэхуауэ. Абы утету псы Iуфэм тыншу 
дэнэ щIыпIэкIи ущыIухьэфынущ. Псы ехыпIэ-
хэми дэкIуеипIэхэмрэ гъущI убыдыпIэхэмрэ 
хуащIащ, хэти тыншу дыхьэу зыщиплъыхьын 
хуэдэу. 

А щIыпIэм упызыщIэ лъэс лъагъуитI ищ-
хьэм кIи щаухуащ, Ахэр нэхъ бгъуфIэщ, цIыху 
нэхъыбэ щызэблэкIыфын хуэдэу. Къищы-
нэмыщIауэ, тетIысхьэпIэ дахэхэмкIэ къэгъэу-
выхьа удз гъэгъа гъэкIыпIэ хъуреишхуэхэр 
зэрыт утыку ин зырызи яIэщ. 

Долинск хьэблэм парк кIуэцI защIэкIэ тын-

Илъэсихым нэскIэ
ягъэтIысынкIэ мэхъу

Урысей ФСБ-м и управленэу КъБР-м щы-
Iэм и лэжьакIуэхэм экономикэм пыщIа щIэп-
хъаджагъэхэм пэщIэт къэлъыхъуэныгъэхэр 
ирагъэкIуэкIыу къызэпаудащ Шэ джэм 
 район администрацэм и Iэтащхьэм и къуэ-
дзэм зэрихьэ хабзэншагъэр.

ЗЭРАУБЗЫХУАМКIЭ, а къулыкъущIэм щIы-
пIэм щыпсэу цIыхубзыр къигъэгугъащ ахъшэ 
къритмэ, муниципалитетым и мылъку, бгъэ-
Iэп хъуэ мыхъу ухуэныгъэр зыIэригъэхьэным-
кIэ дэIэпыкъуну. 

Уголовнэ Iуэху къаIэтащ УФ-м и УК-м и  159-нэ 
статьям и 3-нэ Iыхьэм ипкъ иткIэ. Хабзэм 
къызэригъэувымкIэ, апхуэдэ щIэпхъаджагъэ 
зылэжьар илъэсихым нэскIэ ягъэтIыс. 

ТкIийуэ щаIыгъ тутнакъэщыр 
къыпэплъэнущ

Илъэс 21-рэ зи ныбжь, хамэ къэрал щыщ 
цIыхухъум зэрихьэ щIэпхъаджагъэр, нарко-
тикхэкIхэр республикэм хабзэншагъэкIэ щи-
гъэкIыным ехьэлIар. Абы къытрахащ «геро-
ин» наркотикхэкI грамм 79-м  щIигъу Урысей 
ФСБ-м и управленэу КъБР-м щы Iэм, КъБР-м 
щыIэ МВД-м я лэжьакIуэхэм, наркотик-
хэкIхэр хабзэншагъэкIэ игъэ кIы ным пэщIэт 
Iуэхухэр ирагъэкIуэкIыу, къызэпаудащ. 

КъБР-м и Дзэлыкъуэ район судым и унафэ 
къару зыгъуэтам ипкъ иткIэ ар къуаншэу къа-
лъытащ УФ-м и УК-м и 30-нэ статьям и 3-нэ 
Iыхьэм, 228.1-нэ статьям и 4-нэ Iыхьэм и «г» 
пунктым къыщыхьа щIэпхъаджагъэхэр зэри-
лэжьамкIэ. Абы илъэси 5 тралъхьащи, хабзэм 
ебэкъуахэр ткIийуэ щаIыгъ колонием щи-
гъэкIуэнущ. 

«Адыгэ псалъэ» газетымрэ Къэбэрдей-Балъкъэр 
къэрал университетым ФилологиемкIэ и институтымрэ 
я лэжьакIуэхэр хуогузавэ филологие щIэныгъэхэмкIэ 
доктор Къамбэчокъуэ Iэдэм Муштэхьид и къуэм абы и 
къуэрылъху Къамбэчокъуэ Жыраслъэн Мухьэмэд и 
къуэр гуузу дунейм зэрехыжам къыхэкIыу.

рис Камилэ и кандидатурэр 
дызоIыгъ. Демократхэр ды-
зэкъуэувэу Трамп Дональд 
дызэрытекIуэным ди къарур 
хуэдгъэпсын хуейщ», - жи-
Iащ США-м и президен-          
тым.

Нью-Йорк штатым хыхьэ 
Олбани округым и Демо-
крат комитетым хэт Конев 
Антон РИА хъыбарегъащIэ 
агентствэм жриIащ Байден 
Джо хэхыныгъэм зэрыхэ-
мытынур иджыпстукIэ Де-
мократ партым къыщыхъуа 
Iуэху нэхъыфIхэм зэра-
щыщыр. «Хэхыныгъэ екIуэ-
кIынухэм псалъэмакъ куэд 
къишат, партым хэтхэр гуп 
щхьэхуэ ирищIыкIыу. Иджы 
зэкъуэувэжу зы Iуэхум зэ-
рытелэжьэнум хущIэкъуп-
хъэщ», - жиIащ абы. 

Бадзэуэгъуэм и 23,
гъубж

Джейхэмрэ хыкхъуэхэм-
рэ я дунейпсо махуэщ

Абхъаз Республикэм и 
Къэрал ныпым и махуэщ

1923 гъэм къалъхуащ со-
вет дзэ къулыкъущIэ, гене-
рал-майор, тхакIуэ, жыла-
гъуэ лэжьакIуэ Нэхущ Мыр-
зэбэч (Борис).

1944 гъэм къалъхуащ «Ка-
бардинка» къэрал ансам-
блым и къэфакIуэу щыта, 
КъБР-м щIыхь зиIэ артист 
ДзыхьмыщI Къэрэлбий.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
пшэр техьэ-текIыу щыщыты-
нущ. Хуабэр махуэм градус 
30 - 32-рэ, жэщым градус 20 
щыхъунущ. 

Бадзэуэгъуэм и 24,
бэрэжьей

Уи щхьэр езым бгъэфIэ-
жыным и дунейпсо ма-
хуэщ

Урысейм щагъэлъапIэ 
Ка дастр инженерым и ма-
хуэр

1942 гъэм нэмыцэдзэхэм 
Дон Iус Ростов къалэр яубы-
дащ икIи Кавказыр къэзэу-
ным яужь ихьащ.

1940 гъэм къалъхуащ ком-
позитор, КъБР-м, КъШР-м я 
цIыхубэ артист, УФ-м щIыхь 
зиIэ и артист, УФ-м и Къэрал 
саугъэтым и лауреат Даур 
Аслъэн.

1940 гъэм къалъхуащ фи-
лософие щIэныгъэхэмкIэ 
доктор, АКъУ-м и профес-
сор Къэзан Хьэмзэт.

1944 гъэм къалъхуащ тха-
кIуэ, критик, литературэдж, 
филологие щIэныгъэхэмкIэ 
доктор, КъБКъУ-м и про-
фессор, КъБР-м щIэны-
гъэхэмкIэ щIыхь зиIэ и 
лэжьакIуэ Гъут Iэдэм.

1961 гъэм къалъхуащ 
 Адыгейм щыщ усакIуэ, 
тхакIуэ, драматург Хъунэгу 
Саидэ.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
уэшх къыщешхынущ. Хуа-
бэр махуэм градус 23 - 25-
рэ, жэщым градус 19 щыхъу-
нущ.

КIыщокъуэ Алим
и усэхэр

Сэ фыкъысхуейуэ 
 сывмыгъуэтмэ

Сэ фыкъысхуейуэ сывмыгъуэтмэ,
Дунейр збгынауэ фи мыгугъэ.
ЗылI къимыгъащIэ сэ згъэщIами,
Сыт щыгъуи гъащIэр си щIэщыгъуэщ.

ЩIыхуэ зытелъым хуэмытыжмэ,
ХэкIыпIэ куэдрэ ар мылъыхъуэу 
Зи щIыхуэ телъым дежым кIуэрти,
Хуэув и хабзэт ар Iэщыхъуэу.

Сэ фыкъысхуейуэ сывмыгъуэтмэ,
ФемыпIэщIэкIыу фыкъыспэплъэ.
МылIэжыныгъэм стелъщ и щIыхуи,
Абы и пщIантIэм фыкъыдэплъэ.

Адыгэ Хэку

Адыгэ уафэ,
Адыгэ щIылъэ,
Уэгум сихьамэ,
ЩIылъэр си плъапIэщ.
Адыгэ уафэ, 
Адыгэ щIылъэ,
Уи лъахэм ситмэ,
Дунейм сытеткъэ.

Уи къалэ щхьиблым 
Зыкъырагъэщхьу,
Вагъуэзэшиблыр
ЖэщкIэ зэщIоблэ.
А блым еянэу,
Нэхъ ебжьыфIэкIыу
Си гурыфIыгъуэр 
Адыгэ хэкукъэ.
Уи губгъуэ куэщIыр 
Пшэплъу хадыкIыр,
Тэрч къызэрокIри
Псыдзэ зэхешэ.
Шым сыгъэшэси 
Дэни сыгъакIуэ,
Вагъуэ жыпIамэ - 
Дыгъэ къэсхьынкъэ.

Уи нэр зыдэплъэм
Уи лъэр лъоIэсыр.
Къырым илъ дани

УлъэIэсакъэ.
Адыгэ уафэ, 
Адыгэ щIылъэ,
Уи лъахэм ситмэ,
Дунейм сытеткъэ.

Зеич лантIэ

Зеич лантIэу гъэшыгъуафIэ,
Си адыгэ хэку,
Хэку гъэфIэну сиIэ закъуэ,
Си адыгэ хэку.
Зи щIасэгъухэр зи жагъуэгъум,
Си адыгэ хэку,
Хигъэгъуащэу зи мыхабзэ,
Си адыгэ хэку.
Узижагъуэр псым хрепкIэ.
Си адыгэ хэку,
КIэлъыхэпкIэри епкIыхыу,
Си адыгэ хэку.
Уи жьэгу мафIэ щыужьыхым,
Си адыгэ хэку,
Дэп жьэражьэ сыпхуэхъункъэ,
Си адыгэ хэку.
Къурш псы уэру сыкъехуэхми,
Си адыгэ хэку,
Пшахъуэ налъи пщыщ исхакъым,
Си адыгэ хэку.
Зы уIэгъэ уэ къыптехуэм,
Си адыгэ хэку,
УIэгъищэу зыхызощIэ,
Си адыгэ хэку.
Дыщэ шууэ сыкъихьэжым,
Си адыгэ хэку,
Сэламыхьу сыныпхуокIуэ,
Си адыгэ хэку.

Дамыгъэ

Дамыгъэ телъу и бжэ-куэбжэм
IэщIагъэ зиIэм къыдалъагъурт. 
Шыбз гуартэ мылъкуу зыугъуеями
Шы къэс дамыгъэр телъу плъагъурт.

ЛIы хахуэ лъэпкъым къахэхъукIмэ,
И напщIэ телъыр лъэпкъ дамыгъэт,
Шыгъажэ ящIрэ шы къатежмэ,
Ехъуапсэ фIэкIи, цIыху мыфыгъуэт.

Иджыри Iэщэм е бгырыпхым,
Iэлъын дыщэкIыу зи IэщIагъэм
Дамыгъэ телъу сэ солъагъури,
КъысфIощI къысщахуэу сэри дагъэ.

Уэрэд зыусым игу мыпыIэ,
И усэр шыфIым пилъытауэ,
И лъэпкъ дамыгъэр телъым хуэдэу,
Ехь гъуэгу нэхъ гугъум зритауэ.

Нэхъ зи гур жаныр жыжьэ плъэурэ,
Нэхъ лъэрымыхьыр япэ йощыр,
АрщхьэкIэ куэди хуэмыкIуфу
КъыкIэрохужыр, къутэм щIопщыр.

Сэ си шыр кIуэру схуэгъэсакъым,
Гъуэгу цIэнтхъуэрыгъуэ схутемыкI.
Къатежмэ, жысIэу сокур сIыгъыу
Сыкъепсыхыни схулъэмыкI.

Псалъэ

Уи уни кхъухьи - сыти жыIэ,
Cыт цIыху Iэдакъэм щIэмыкIар?
Уэрэд жызыIэр гупсысамэ,
Гум лъагъуныгъэр къеIусамэ,
Псалъэщ нэхъапэ гум къэкIар.

Бзэр дэзыгъащIэр Тхьэм иузэщI,
Дунейм и фIыгъуэм щремыщIэ,
Псалъэм текIуэну Iэщэ щыIэу
Нобэр къыздэсым сэ сымыщIэ.

Джатэдзэу жану щыIэщ псалъэ,
ЗыжепIэм и гум ныщIолъадэ, 
КIыфIым хэхуами хэмыкIуадэ,
Зыщыбгъэгъупщэу гум имыдэ.

Зи псалъэ дыджыр насыпыншэщ,
КъыжьэдэкIахэр и щхьэ уасэщ.
И мыхьэнэри псалъэм сощIэ,
Бзэм хуэшэрыуэр сэ си щIасэщ.

Узэрылъагъум уи бзэр дахэщ,
Бзэр зэкIэщIешыр ныкъуэкъуэным.
Зыгуэр дэхуэхрэ - псалъэ хуэдэ
НэхъыфI ухуейкъым щIэбгъэкъуэну.

Вагъуэр мо уафэм икIуэдыкIрэ? - 
Хуэдабзэщ вагъуэм дэ ди псалъэр,
ЖызыIа дыдэр щымыIэжми,
ИкIынкъым зэи бзэм и пIалъэ.

Ем щIэкъум мэхъур ер и натIэ,
Гу къабзэ зиIэм и къабзагъэр
Лъагъуныгъэшхуэм хуохъур гъуси,
Насыпу ди гур егъэзагъэр.

Зыгъэхьэзырар ТЕКIУЖЬ Заретэщ.

Социалист Лэжьыгъэм и 
ЛIыхъужь, РСФСР-м и Къэ-
рал саугъэтым и лауреат, 
Къэбэрдей-Балъкъэрым и 
цIыхубэ усакIуэ, Горький 
Максим и цIэкIэ щыIэ Къэ-
рал саугъэтыр зыхуагъэфэ-
ща КIыщокъуэ Алим къызэ-
ралъхурэ илъэсищэрэ пщIы-
рэ дыгъуасэ ирикъуащ. Абы 
къыхэкIыу фи пащхьэ идо-
лъхьэ журналист, зэдзэ кIа-
кIуэ МЭРЕМКЪУЛ ЛАРИСЭ и 
«Лъапсэ дахэ» тхыгъэр.

ЦIЫХУР дунейм тетыхукIэ 
Iэбэм зылъэмыIэсыжын куэд 
IэщIокI. Апхуэдэ зы щыуа-
гъэщ КIыщокъуэ Алим зэрыз-
мыцIыхуар. Iэмал симыIами 
зыгуэрт.

Япэ Iэмалыр щызиIар сы-
щеджэ зэманрат. Ди инсти-
тутым и щIыбагъым къыдэт 
унэм щIэс тхакIуэшхуэр абы 
щыгъуэ СССР-м и Литфон-
дым и унафэщIт. Ди зэ-
дзэкIакIуэ гупым хэт щIалэхэм 
щIэх-щIэхыурэ зыхуагъазэрт 
Алим. Ауэ сэ зэикI сыкIуа-
къым. Зы бэлыхь стхауэ ез-
гъэлъагъуну сиIэкъым е нэ-
гъуэ щIкъым, жысIэу сыщыу-
кIытэрт.

Налшык сыкъэкIуэжу лэ-
жьэн щIэздза нэужьи, зэи  
сытегушхуакъым тхакIуэм 
нэIуасэ зыхуэсщIыну. Си деж-
кIэ ар сытым дежи лъагапIэ 
гуэрым тетт.

Япэ дыдэу КIыщокъуэ Алим 
гъунэгъуу щыслъэгъуам кIасэ 
хъуат. Ар дунейм щехыжа ма-
хуэ щIыIэм лъэпкъыр зэ ры-
щыту щызэхуэса хуэдэт адыгэ 
театрым и пщIантIэм…

Дауэ хъуми, си гъащIэм и 
кIыхьагъкIэ сщIыгъуурэ екIуэ-
кIащ КIыщокъуэм и псалъэр. 
Дыщысабийм дызэпеуэу жы-
тIэу щыта усэхэр хэт ейми 
сщIэрэт сэ:

Цым-цым-цым,
Мыщэ лъэбыцэжь,
КъыпкIэрыхур бацэщ,
Емынэунэжь!
Нэхъ сыкъыдэкIуэтея иужь-

кIэ еджапIэ программэм хэ-

тыр тхыгъэ цIэрыIуэхэм я 
 пы чыгъуэхэрат. Ауэ ди насып-
ти, Къармэхьэблэ школым 
адыгэб зэмрэ литературэмкIэ 
дызэрырагъаджэр адрей 
предметхэм зыкIи къыкIэ-
рыхуртэкъым. Тхыгъэхэм я зы 
Iыхьэм дыкъытеувыIэу зэи 
идакъым ди егъэджакIуэ 
Джатэ Хъэлиф. Апхуэдэурэщ 
КIыщокъуэ Алим и романхэм 
дызыIэпиша зэрыхъуар.

Насыпыр къызэрекIэрэхъуэ-
кIынур пщIэнукъым. Хэт игу-
гъэнт ди тхакIуэшхуэм и Iэда-
къэщIэкI зэздзэкIыну къыс-
хуа гъэфэщэну. Профессор-
хэу Гъут Iэдэмрэ Тхьэгъэзит 
Юрэ рэ зыкъысхуагъазэу: 
«Алим и «Лъапсэр» зэдзэкIын 

хуейщи къэпщтэн?» - къыщыз-
жаIам жэуапу естар сщIэжыр-
къым. Уеблэмэ, къы зэ-
мыупщIыххэнуми хуитт ахэр, 
сыту жыпIэмэ апхуэдэр къы-
щохъулIэр гъащIэм зэщ, къо-
мыхъулIэххэнкIи мэхъу. 

Куэдрэ согупсыс: Алим 
псэу жатэмэ, игу нэсыну пIэрэт 
и тхыгъэр зэрызэздзэкIар? 
ЖаIэж ар цIыху щабэу, ауэ 
творчествэ и лъэныкъуэкIэ 
ткIийуэ щытауэ. Ар жысIэурэ 
соджэж си лэжьыгъэми – сигу 
зобгъэж: хьэуэ, игу ирихьы-
нутэкъым! Мыбдежри мып-
хуэдэутэкъым зэрысщIын 
 хуеяр, мыдрейри хъуакъым! 
Сыт пщIэн, уи тхыгъэм минрэ 
уеджэжми, минрэ зэпхъуэкIы-
нущ. ФIы дыдэу сщIэр зыщ: 
иджыри зэ «Лъапсэр» уры-
сыб зэкIэ къыдагъэкIыжыну 
сщIа тэмэ, щIэрыщIэпсу сы-
хэт хыхьыжынут. Нобэр къыз-
дэсым тхыгъэ дапщэ се-
лэжьами, мыращ сэ сыбжыр 
гъа щIэм щынэхъыщхьэу 
сщIауэ.

Тхылъыр къыщыдэкIами, 
КIы щокъуэр илъэсищэ зэ-
рырикъум и щIыхькIэ нобэ 
екIуэкI дауэдапщэхэми ехьэ-
лIауэ мызэ-мытIэу къызэуп-
щIащ си лэжьэгъу журналист-
хэр «Лъапсэм» теухуауэ сиIэ 
еплъыкIэхэмкIэ. УпщIэ гугъу-
къэ ар? КIыщокъуэм и «Лъап-
сэ»… КIыщокъуэм и лъапсэ… 
И гум и лъапсэ… АпхуэдизкIэ 
куууэ хыхьат а лъабжьэр тха-
кIуэм игуми, профессор Iэзэ-
хэр тщIыгъуу къытхуэгъуэта-
къым а псалъэм пэкIуэн уры-
сыбзэ. Арати, «Корни» фIа-
щам къытенащ.

Сыту куэд и гум щиIыгъат 
тхакIуэм, сэтей къищI мыхъуу. 
Тхы лъым еджам сызыхи-
щIэнщ: Алим и гъащIэ псом 
жиIэ мыхъуу, щыгъупщэнуи 
ху зэфIэмыкIыу игъэвар зэры-
щыту зы тхылъым къригъэ-
тIэсэжауэ къысщохъу. Адыгэм 
и блэкIам сыту щэху куэди 
хэтт, дахэри мыщхьэмыпэри 
зэхэухуэнауэ. КIыщокъуэм ду-
нейм къытригъэхьащ дунейм 
къытебгъэхьэ мыхъун куэди. 
Захуэуи ищIауэ къыщIэкIынщ: 
сыт убзыщIкIэ блэкIар?

Нобэрей махуэмкIэ, но-
бэрей цIыхум и еплъыкIэмкIэ 
зэрегъэзэхуэж тхакIуэм гуры-
гъузу лъэпкъым иIар. Бзылъ-
хугъэм и нэкIэщ зэреплъри – 
мы Iэмалри япэ дыдэущ абы 
къызэригъэсэбэпар. Щызэз-
дзэкIым тIэкIуи сыкъыщыпы-
гуфIыкI щыIащ: дауи щIыи, 
цIыхухъум зэи нэгъэсауэ къы-
гурыIуэнукъым цIыхубзым и 
гупсысэкIэмрэ и дуней еп-
лъыкIэмрэ. А зымкIэ тIэкIу 
 нэхъ мыхъуми сэбэп сыхуэхъу-
фауэ пIэрэ тхакIуэм, абыкIэ 
нэхъ игу сыдыхьэну пIэрэт, 
жызоIэ.

КIэухыу. Нышэдибэ тхылъ 
гуэр сылъыхъуэу телъ хьэпIэ-
хэр щыщIэспщытыкIым, КIы-
щокъуэ Алим и тхылъхэр, куэд 
щIауэ къэзмыщтахэр, щIэх-
щIэхыурэ къыспэщIэхуэрт. 
Абыхэм яхэткъым зи жинтыр 
щIэрыпс, псори лэжьащ. Мис 
«Нал къутар» - ар зыIэпыт-
хыурэ зэрыунагъуэу дызэре-
джар сигу къызогъэкIыж. 
Алим и усэ тхылъ Iув цIыкIум 
тхылъымпIэ цIыкIухэр хуэфIу 
дэлъщ, нэхъыфIу слъагъу 
усэхэр занщIу къризгъуэтыжу. 
Радиом и фондым сыт хуэдиз 
нэтын хэлъ, КIыщокъуэм и ма-
къыр, и тхыгъэхэр, и усы-
гъэхэр щыIуауэ. Аращ литера-
турэ нэсым и къарур – зэи  
узэримыутIыпщырщ. Ауэ… 
сыту хуабжьу сыщыуат а цIыху 
дахэм зэ мыхъуми сызэ рыIу-
мыщIэфамкIэ!

шу, зэман куэди темыкIуадэу укIуэфынущ. А 
щIыпIэм щхьэхуэу щыIэщ лъакъуэрыгъажэ 
къэжыхьыпIэхэри. Паркым и зыплъыхьыпIэ 
нэхъ инхэм ящыщщ Налшык и зоопарк» Iуэху-
щIапIэр. Илъэс куэд ипэкIэ абы къегъэщIылIа 
щIышхуэр зэIузэпэщ щIауэ зегъэубгъуныр 
республикэм и плъапIэу щытащ икIи зыб-
жанэрэ къаIэтащ абы теухуа Iуэхур, арщхьэкIэ 
къэралым къыщыхъуа зэхъуэкIыныгъэхэм 
къыхэкIыу Iуэхур пIалъэ кIыхькIэ зэрагъэ-
тIылъэкIын хуей хъуат. Нэгъабэ лъандэрэ а 
щIыр джабэ нэкIум дэкIыу къагъэкъэбзауэ 
лэжьыгъэхэр щокIуэкI.

Жыг хадэм и тхыдэ фэеплъхэм увыпIэ 
щхьэхуэ щаубыд Совет Союзым и лъэхъэнэм 
яухуа мывэ гъэжа дэкIуеипIэшхуэхэм. Абыхэм 
япщэкIэ иджыри зы щаухуащ. Абы и быдагъ 
хъунур хэт ищIэн, ауэ и архитектурэ гъэпсы-
кIэкIэ ар къыщхьэщыкIыркъым пасэу яухуам. 
Абы адкIэIуэкIэ щытащ гъэпсыкIэ дахэ зэIа 
пкъо гъэжахэр, а щIыпIэр сабийхэм зэрер и 
щхьэм тетхауэ. Абы ущIэкIырти, псы Iуфэм 
Iут сабий бассейным ухуэкIуэрт, АдрыщI 

бжьэпэм удэзыш дэкIуейпIэ гъэжа лъагэхэм 
яIа ут цIыкIухэр хъума хъуащ. И пэкIэ абдеж-
хэм нып щхъуэкIэплъыкIэхэр къекIуэкIыу 
фIэлът, IэфIыкIэхэр щащэрт, газ зыхэт псы 
IэфIхэр къызэрыж автомати тетт. 

А щIыпIэхэр ныбжь зиIэхэм ноби я кIуапIэщ. 
Пщэдджыжьым жьыуэ къэзыкIухьхэм а дэ-
кIуеипIэхэмкIэ гъунэгъу гуэлхэм къыпакIухь. 
Абыхэм ящыщ зым къытхуеIуэтэж, иджыри 
са бийуэ, а щIыпIэм зыплъыхьакIуэ и адэ-
анэм къашэу зэрыщытар. Ноби ар и кIуапIэщ, 
илъэщ 60 и пэкIэ яухуауэ, нобэм къэс хъума 
хъуа щIыпIэхэмрэ фэеплъхэмрэ щилъа гъу-
кIэ, ноби а дэрэжэгъуэ дыдэр къыхех.

Илъэс зыбжанэ хъуауэ къалэм и теплъэр 
езыгъэфIэкIуэну хуей щIалэгъуалэхэм я 
пэхуэщIэхэр къыхалъхьэ. Ар хъарзынэщ - зэ-
ман къэс щIэрыщIагъ къыдэкIуэн хуейщ, ауэ 
абы къикIыркъым тхыдэ фэеплъхэм хуэса-
къын, хъумэн хуэмейуэ. Европэм, КъуэкIыпIэ 
Гъунэгъу, Жыжьэхэр къащти, зэманым къела 
зы мывэ къутахуэри яхъумэ, турист зып лъы-
хьыпIэ ахэр ящIу. Псалъэм папщIэ, зауэ ще-
кIуэкIа Сириер къэтщтэнщи, Рим Империем 
и лъэхъэнэм къыщIэна ухуэныгъэ нэхъ жьы 
дыдэхэр хъумэным зи зэфIэкI хэзылъхьэхэм 
яхэтщ Урысейри. Сыту жыпIэмэ, дунейпсо 
мыхьэнэ зиIэ фэеплъхэм Iуэхур щынэсым 
деж, лъэпкъ закъуэ тхыдэрэ тхыдэ фэеплърэ 
щыIэкъым, дуней псом лъэпкъыу тетым я 
 къежьапIэр зыуэ щыщыткIэ. Апхуэдэщ Кав-
казым и щIыналъэхэри. ЗэпыщIэныгъэ яку 
дэмылъа пхуэщIынукъым лIэщIыгъуэ бжы-
гъэкIэрэ зэгъунэгъуу зэдэпсэуа лъэпкъхэм я 
тхыдэкIэ, я хабзэкIэ, я щэнхабзэкIэ. Абыхэм я 
дэтхэнэми иIэжщ ихъумапхъэ щIыпIэхэр, 
Кавказ тхыдэшхуэм щхьэж и увыпIэ щигъуэ-
тыжу. 

ЛЪОСТЭН Музэ.

Къэбэрдей-Ба лъ-
къэ рым хэщIыныгъэ 
хьэлъэ игъуэтащ: и 
ныб жьыр илъэс 80-м 
иту дунейм ехыжащ 
жы лагъуэ лэжьакIуэ, 
Къэбэрдей-Балъкъэр 
Республикэм и Жыла-
гъуэ палатэм и уна-
фэщIым и къуэдзэ, 
 КъБР-м ЦIыхум и хуи-
тыныгъэхэмкIэ щы-
лажьэ упол но мо чен-
нэм и деж щыIэ Экс-
перт советым хэта 
Аттаев Жамал Жабир 
и къуэр.

1944 гъэм бадзэуэ-
гъуэм и 25-м Къыр-
гъыз ССР-м щыщ  Кант 
районым хыхьэ Ново-

Покровкэ къуажэм къыщалъхуащ  Аттаевыр. Къэзахъ 
къэрал университетым журналистикэмкIэ и факульте-
тымрэ КПСС-м и ЦК-м и деж Жылагъуэ щIэныгъэхэм-
кIэ щыIа академиемрэ къиухащ. Жабир и къуэ Жамал 
и IэщIагъэкIэ журналисту, политологыу щытащ.

Ново-Покровкэ щыIа авторемонт лъэщапIэхэм тока-
ру лэжьэн щыщIидзащ 1961 гъэм. Советыдзэм хэту 
 къулыкъу ищIэри, Хэкум и пащхьэм щиIэ къалэныр 
щIыхь пылъу игъэзэщIащ.

Аттаев Жамал 1972 - 1979 гъэхэм Къэзахъстаным и 
печатым и органхэм къулыкъу зэмылIэужьыгъуэхэр 
щрихьэкIащ. 1979 гъэм къыщыщIэдзауэ 1988 гъэр 
пщIондэ Тырныауз къалэ газетым и редактору лэжьащ, 
иужькIэ КПСС-м и Тырныауз къалэ комитетым и къуда-
мэм и унафэщIу щытащ. 1988 - 1991 гъэхэм ар партым 
и Къэбэрдей-Балъкъэр обкомым и инструктору, къуда-
мэм и унафэщIым и къуэдзэу, къудамэм и унафэщIу 
лэжьащ.

1991 гъэм и дыгъэгъазэм къыщыщIэдзауэ 1992 гъэм 
и мэлыжьыхьыр къэсыху «Кабардино-Балкарская пра-
вда» газетым щылэжьащ редактор нэхъыщхьэм и 
 къуэдзэу. 1992 гъэм и мэлыжьыхьым щегъэжьауэ  1995 
гъэм и накъыгъэ пщIондэ – Къэбэрдей-Балъкъэр Рес-
публикэм къэрал щIыб зэпыщIэныгъэхэмкIэ и минист-
рым и япэ къуэдзэщ. УнафэщI IэкIуэлъакIуэу зэры-
щытыр къалъытэри, 1995 - 1998 гъэхэм Iуащхьэмахуэ 
районым ягъэкIуащ икIи абы и администрацэм и Iэта-
щхьэу щылэжьащ. ИужькIэ 1998 гъэм и гъатхэпэм 
къыщыщIэдзауэ 2021 гъэм и мэкъуауэгъуэр къэсыху 
Аттаев Жамал «Заман»  республикэ жылагъуэ-полити-
кэ газетым и редактор нэхъыщхьэм и къулыкъур зэри-
хьащ.

Жабир и къуэ Жамал унафэщI IэкIуэлъакIуэт, гуа-
щIафIэт, ищIа мурадым тетыф цIыхут. Къулыкъу 
зэмылIэужьыгъуэхэр щиIыгъым зытетар нэмысымрэ 
цIыхур фIыуэ лъагъунымрэ я хабзэхэрт. Iуэху еплъыкIэ 
быдэ иIэу гъащIэм зэрыхэтым, къыхиха Iуэхум 
зэрыхуэпэжым, лъэпкъхэм яку дэлъ мамырыгъэмрэ 
зэгурыIуэныгъэмрэ щIыналъэм щыхъумэным гудза-
къэ хэлъу зэрыбгъэдыхьэм къыхэкIыу абы пщIэшхуэ 
къыхуащIырт жылагъуэмрэ и лэжьэгъухэмрэ.

Аттаев Жамал Жабир и къуэм Къэбэрдей-Балъкъэр 
Республикэм и ЩIыхь тхылъыр иратащ. Ар Урысей Фе-
дерацэмрэ Къэбэрдей-Балъкъэрымрэ я щэнхабзэм 
щIыхь зиIэ и лэжьакIуэщ, Къэрэшей-Шэрджэс Рес-
публикэм щIыхь зиIэ и журналистщ. Мызэ-мытIэу 
къыхуагъэфэщащ Урысеймрэ Къэбэрдей-Балъкъэ-
рымрэ я Журналистхэм я зэгухьэныгъэхэм я саугъэт-
хэмрэ дипломхэмрэ.

ЛэжьакIуэ гъуэзэджэм, гудзакъэ зыхэлъ унафэщIым 
икIи цIыху нэсым и фэеплъ нэхур сыт щыгъуи дигу 
илъынущ.

Аттаев Жамал 
Жабир и къуэр

КIуэкIуэ К.В., Егоровэ Т.Б., Мусуков А.ТI., 
Васильченкэ Д.А., Къуэдзокъуэ М.М., Абду-
лаев М.К., Ажий В.Хь., Амшокъуэ Ф.Къ., 
 Ахъуэхъу Т.Б., Ацкъан Р.Хь., Бакъ Ф.О., Бе-            
жан  Б.Ю., Берд Хь.А., Бжьахъуэ Р.Б., Геккиев 
З.Д., Джэш Ф.А., Говоров С.А., Губин Г.С., Жа-
натаев С.А., Жыласэ З. Щ., Жыджэт А.А., За-
лиханов М. Ч., Зумакулов Б.М., Къардэн М.Н., 
Къаскъул А.Ф., Къуэшырокъуэ З. Къ., Конаков 
Хь.А., Къумахуэ М. Л., Къуныжь М.А., КIура-
шын А.В., Маслов Н.А., Нэхущ З.А., Отаровэ 
Р.А., Пэнагуэ З.А., Сарбашевэ С.М.. Соттаев 
К.С., Сэхъурокъуэ Хь.Хь., Тау П.Къ., Тату Къ.Б., 
Ульбашев М.М., Уянаев. А.М., Федченкэ Л.М., 
ХьэфIыцIэ М.М., Хьэщхъуэжь А.Б., Хъубий 
М.Б..



№88 (24.682) 2024  ГЪЭМ  БАДЗЭУЭГЪУЭМ  И  23 3

ЦIыхум и уасэр нэхъыбэу къыщыпщIэр 
ар дунейм ехыжа нэужьщ. ФIым хэлажьэу 
къэгъуэгурыкIуами, и щхьэ, и унагъуэ 
Iуэхум фIэкIа къримыдзэу псэуами хуэм-
хуэмурэ сэтей къохъуж. ПцIыр сыткIэ 
щхьэпэ - Аушыджэр къуажэм щыщ 
 Къущхьэ Роберт лъэпкъыпсэу зэрыщы-
тым щыгъуазэт а жылэм дэсхэри, адыгэ 
Iуэхум телажьэу республикэми, уеблэмэ 
ди адыгэр зэуIуу щыпсэу нэгъуэщI щIы-
налъэхэм ис куэди. Ар пасэу, илъэс 60 
 къимыгъэщIауэ, дунейм ехыжа нэужь, 
лъэпкъ Iуэхум, адыгагъэр я гъуазэу 
щIэблэр къэгъэтэджыным зи гъащIэр 
тезыухуа цIыху телъыджэ зэрытхэщIар 
абыхэм гущIыхьэ зэращыхъуам шэч 
хэлъкъым. 

ХЭКУ зауэшхуэм ипэкIэ щIэныгъэшхуэ 
яIэу Аушыджэр дэсахэм ящыт Роберт и 
адэшхуэ Къущхьэ ХьэцIыкIу. Акъыл зыб-
гъэдэлъ лIы еджар жылэм и унафэщIхэм 
ящыщу щытащ. Бийр ди щIыналъэм 
къыщытеуэм, фронтым дэкIащ. 1942 гъэм 
абы я унагъуэм къыIэрыхьащ ар хъы-
барыншэу кIуэдауэ зэрыт тхылъымпIэ. 
ЗэрыхуагъэфащэмкIэ, и гъащIэр хилъхьащ 
Сталинград деж щекIуэкIа зауэ   гуащIэм. 
Абы къыщIэнащ бынищ. Сыт и  Iэмалт 
ХьэцIыкIу и щхьэгъусэм - и кIэтIийр и 
 вакъэпсу ипIащ ахэр. Уеблэмэ ХьэцIыкIу 
къригъэжьа унэ ныкъуэщIыр и кIэм ни-
гъэсыжащ, жылэм ямыIэ и пшынэр 
ищэжри, абы къыщIихамкIэ. 

ЩIэныгъэ IуэхукIэ адэм и лъагъуэм ири-
кIуащ ХьэцIыкIу и къуэ Пётр. ЕджапIэ нэ-
хъыщхьэр къызэринэкIа нэужь, егъэджа-
кIуэу щригъэжьащ я къуажэ школым. Ауэрэ 
директор къалэныр и пщэ къыдалъхьэри, 
илъэс 30-м щIигъукIэ а къулыкъур зэри-
хьащ. Жылэм я чэнджэщ кърахьэлIэу, 
пщIэшхуэ иIэу къихьащ и гъащIэ гъуэгуа-
нэр. Абы и щхьэгъусэ Жануси егъэджакIуэу 
щыIащ школым. 

 «Псыпэр зэрыжэм псыкIэр ирокIуэ», жи. 
Адэмрэ адэшхуэмрэ я лъэужьыр гъуэгу 
хуэхъуащ Пётр и къуэ Роберт. Школ 
нэужьым ар щIотIысхьэ Къэбэрдей-Балъ-
къэр къэрал университетым и физико-ма-
тематикэ къудамэм. ЩIалэ жыджэрыр 
куэд мыщIэу пашэ щохъу зыхэс гупым - 
адыгэ хабзэм фIыуэ зэрыхищIыкIым, 
зэрыжьакIуэм, лъэпкъ Iуэху зэрызэрихуэм 
къыхэкIыу, малъхъэдисым хуэдэу зы-
щIишэрт уэршэрэгъу къыхуэхъу цIыхухэр. 
ЕджапIэм здыщIэсым абы и гур хьэщыкъ 
хуохъу физик IэщIагъэм хуеджэ пщащэ 
зэкIужым - Сэрмакъ къикIа Вындыжь 
Хьэлимэт икIи университетыр къимыух 
щIыкIэ ар щхьэгъусэ хуохъу.

ЕджапIэр къиуха нэужь, Къущхьэхэ я 
щIалэр мэув школым икIи ныбжьыщIэхэр 
физикэм хуригъаджэу щIедзэ. Ауэ а 
предметым и закъуэтэкъым Роберт 
еджакIуэхэм яригъэщIэну, фIыуэ яри-
гъэлъагъуну зиужь итыр. Адыгэ хабзэр 
зыхуэдэр, ди адэжьхэм ар зэрахьэу 
зэрыщытар, гъэсэныгъэ и лъэныкъуэкIэ 
абы мыхьэнэшхуэ зэриIэр школакIуэхэм 
ягуригъаIуэрт, спортым нэхъ жыджэру 
хэтыну къыхуриджэрт, псом хуэмыдэу шах-
матым дригъэхьэхыну хущIэкъурт.

ЕджапIэм зэрыуврэ зы илъэс нэхъ 
дэмыкIауэ, школым щекIуэкI Iуэхугъуэ псо-
ми къыхэжаныкI егъэджакIуэм и пщэ къы-
далъхьэ ТекIуэныгъэм и махуэм и щIыхь -
кIэ районым щекIуэкIыну зэхуэсым щIалэ-
гъуалэм къабгъэдэкIыу къыщыпсэлъэну. А 
зэIущIэм щыжиIэнури езым егъэхьэ-
зырыжри, Хэку зауэшхуэм ди къэралым 
къыщихьа текIуэныгъэм екIурэ ещхьу и 
 гугъу щещI къызэхуэсахэм я пащхьэм. ЗэIу-
щIэм кърихьэлIахэр дихьэхат щIалэщIэм 
жиIахэми, и къэпсэлъэкIэми. Ар я гуапэ 
 хъунтэкъэ унагъуэм. ХэIущIыIу зимы-
щIыщэми, и къуэм акъыл жан зэриIэм, 
 гъуэгу захуэ зэрытетым дэрэжэгъуэ ин 
 къритат абы и адэми. 

Илъэси 10-кIэ егъэджакIуэ IэщIагъэм 
ирилэжьащ Роберт. Зы лъэныкъуэкIи абы и 
гум къеуэрт и псэм фIэфI, ижь зыхуэхъуа 
Iуэхур къызэригъанэр, ауэ дзыхь къы хуащIу 
нэгъуэщI IэнатIэ - «Аушыджэр» пансиона-
тым и унафэщIу - увыну къыщыхуагъэлъа-
гъуэм, и зэфIэкIыр а лэжьыгъэм ирихьэлIэ-
ну тегушхуащ. ЗэманыфIкIэ а къалэныр и 
пщэ дэлъащ Къущхьэм. Абы къыIукIа 
нэужь хьэрычэт Iуэхум хыхьащ - бэджэнду 
щIы къищтэри, гъавэ щIэным, жыг хадэ 
гъэкIыным зритащ. 

Iуэхугъуэ куэдым зрипщытырт Къущхьэм. 
Жыжьэ нэсырт и хъуэпсапIэхэр. Мы лIым 
зыщигъэпсэхур дапщэщ жыпIэу куэдми 
хунэсырт. Бэджэнду иIыгъ щIыр, и хадэр 

зыхуей хуигъазэрт. Пэжщ, а лэжьыгъэм 
хэтт абы и унагъуэр зэрыщыту. Махуэ къэс 
жыхуаIэм хуэдэу, абы и пщIантIэр я кIуапIэт 
цIыхухэм - и ныбжьэгъу-жэрэгъухэми, и 
 къуажэгъухэми, нэгъуэщI щIыпIэ къикIыу 
хьэщIэу къыхуэкIуэхэми. Адыгэ Iуэху еры-
щу зезыхуэ лIыр зрагъэцIыхуну, лъэпкъ 
 хабзэм теухуауэ чэнджэщ къыпахыну абы и 
деж къекIуалIэрт Iэджэ. Адыгэ фащэр 
екIупсу щыгъыу лIы бжьыфIэшхуэр гъэ 
къэсыху къакIуэрт Налшык къалэ - Кавказ 
зауэм хэкIуэда адыгэхэм я фэеплъыр ща-
гъэува щIыпIэм деж щекIуэкI пэкIум. 
Апхуэдэхэм деж сыт щыгъуи абы цIыхур 
 къепщIэкIауэ плъагъунут. 

- ЦIыху фIыуэ илъагъурт, - игу къегъэкIыж 
Роберт и адэ шыпхъу, СКЭП заводым и 
 рабочэу щыта, «ГуащIэдэкIым и Бэракъ 
Плъыжь» орденыр зыхуагъэфэща  Къущхьэ 
Линэ. - ЩIэх-щIэхыурэ хьэщIэхэр къы-
хуэкIуэрт, нэхъыбэу Тыркум къикIыу. Хамэ 
щIыпIэхэм щыпсэу адыгэхэмрэ дэрэ 
дызэкIэлъыкIуэну хуит дыщыхъуа зэма-
ным, уэрэдус Къул Амир щIыгъуу, зы гуп 
къызэрагъэпэщри, кIуауэ щытащ Иордани-
ем. Абы концерт щатащ, куэд къыщицIы-
хуащ. НыбжьыщIэ гуп яхыхьауэ ди бзэмкIэ 
мыпсалъэу зэхихмэ яхуидэртэкъым. 
«Урысыбзэр фщIэнущ, ар зыщIыпIи кIуэну-
къым, ди бзэмрэ ди хабзэмрэ IэщIыб 
фщIымэ иужькIэ фыхущIегъуэжынщ», - 
яжриIэрт. Роберт и лъапсэращ сэ сыщы-
псэури, слъагъурт абы и дуней тетыкIэр, и 
цIыху хэтыкIэр. ПщIэшхуэ зэриIэм сри-
гушхуэрт. СигъэлъапIэрт, къысхуэсакъырт. 
Ар зэрыдимыIэжрэ дунейр къыстеун-
кIыфIауэ къысщохъу. Къару къызэзытыр, 
си лъэр щIэзыгъэкIыр абы и щIалэ дыгъи-
тIырщ - БетIалрэ Иналрэ. ТIури игъэсащ 
 хабзэ, нэмыс яхэлъу, нэхъыжьым пщIэ 
 хуащIу. 

Роберт зэрыфIэкIуэдрэ мазэ зыбгъупщI 
нэблэгъами, кърита гухэщIыр ноби и нэгум 
иболъагъуэ къуажэ школым егъэджакIуэу 
щылажьэ и щхьэгъусэ Хьэлимэт. Абы 
щытепсэлъыхькIэ къыпфIощI а гуауэр 
кIуэтэху нэхъ къытехьэлъэу:

- Ныбжьэгъу е хьэщIэ щхьэкIэ абы 
имыщIэн щыIэтэкъым. Адыгэ Iуэхум сыт 
щыгъуи тепсэлъыхьырт, хузэфIэкI хищIы-
хьырт. ИнтернеткIэ зэрагъэпэщауэ, гу-
пышхуэ зэрыгъэхъуауэ, махуэ къэс зэхуэт-
хэрт, зэщIэупщIэхэрт, зым Iуэху иIэмэ, ад-
рейм дигъэпсынщIэну хьэзырхэу. ЩIэ мы-
чэу хьэщIэ къытхуеблагъэрт, хамэ 
къэ ралхэм, ди гъунэгъу щIыпIэхэм къикIыу. 
НэгъуэщI къэрал щыщу республикэм, ди 
къуажэм зыгуэр къэкIуамэ, куэдрэ къыщы-
хъу щыIэт ди унэ къашэу: «Ди хабзэ-бзып-
хъэм, ди псэукIэ-зэхэтыкIэм, ди тхыдэм 
 теухуауэ абыхэм екIуу епсэлъэфынур Ро-
бертщ», - жаIэу. Ахэр ежьэжа нэужь шко-
лым сыкIуамэ, къыщызжаIэ щыIэт: «Уа, 
сыту угъэщIэгъуэн, абыхэм апхуэдизу щхьэ 
зебгъэлIалIэрэ?». Адрейхэм ирамыгъэшх 
хьэщIэхэм едгъэшхыу, хьэмэрэ лей къыт-
техьэу аратэкъым. КъытхуэкIуахэм ятед-
гъэкIуэдахэр бэгъуауэ Алыхьым къыди-
тыжырт. Апхуэдэ хабзэт сызыщIапIыкIар. 
Си адэ Вындыжь Мэлил и унагъуэм апхуэдэ 
зэхэтыкIэт щызекIуэр - ди унэр цIыху кIуа-
пIэт. Мы сыкъыздэкIуами а хабзэр зэрыщы-
зесхьэным иужь ситащ. 

Роберт псом нэхърэ нэхъ игу къеуэр са-
бийхэм я бзэр ныкъуэ зэрыхъурт. Абыхэм я 
нэхъыжьхэм «Фи быныр адыгэбзэкIэ щIэ-
мыпсалъэр сыт?» жиIэу еупщIмэ, «Мыпса-
лъэ щхьэкIэ къыгуроIуэ абы псори», - жэ-
уап къратыжамэ, идэртэкъым: «Фи щхьэр 
къэвмыгъэпцIэж, сабийр адыгэу къэтэ-
джын папщIэ и бзэмкIэ гупсысэу, псалъэу 
щымыту хъунукъым. Дэ дядэ-дянэхэм 
къытIуралъхьа бзэр, дызыщIапIыкIа хабзэр 
ди щIэблэм яхэтлъхьэн хуейщ. Абы къа-
щIэувэнум, ещхьыркъабзэу, а псор ира-
тыжыну я боршщ»... 

ЦIыху телъыджэт, куэдым хуIэижьт Ро-
берт: и щIалэгъуэм спортым хьэщыкъ хуэ-
хъуауэ, зэхьэзэхуэ куэдым щытекIуауэ бэ-
накIуэт, СССР-м спортымкIэ и мастер 
 хъуат, Iэзэу шахмат джэгурт, усэ итхырт, 
уэрэд зэхилъхьэрт, дахэуи игъэзащIэрт. 
Псом хуэмыдэу лъэпкъ тхыдэм теухуа 
уэрэдыжьхэр. И нэ къикIырт и бынхэр шах-
матым дригъэхьэхыну. Мыбдежым къыхэ-
гъэщыпхъэщ Роберт и къуэ нэхъыщIэ Инал 
шахматым Iэзэ зэрыхуэхъуар. Уеблэмэ зы 
гъэ еджакIуэ ныбжьыщIэхэм я дунейпсо 
зэхьэзэхуэу Тыркум щекIуэкIам а щIалэм 
къыщихьауэ щытащ 4-нэ увыпIэр. Абы 
сытым хуэдэу иригушхуат адэр.

Урысыбзэми адыгэбзэми зэхуэдэу 
хуэшэрыуэт Роберт. БзитIымкIи итхырт усэ. 
Ауэ «уусакIуэщ» къыжраIамэ, идэртэкъым: 
«Сэ сыусакIуэкъым, усэ зэхэлъхьэным сы-
дихьэхыу аращ. УсакIуэщ си къуажэгъухэр - 
Бицу Анатолэрэ Мыкъуэжь Анатолэрэ». 

Къущхьэм и IэдакъэщIэкIхэр щызэхуэхьэ-
са тхылъ къыдагъэкIыну жэрдэм ящIащ 
абы и ныбжьэгъуахэм, я лъэпкъым. А Iуэхур 
даIыгъащ и унагъуэми. А тхылъым ха-
гъэхьэну усэхэм ящыщ зыщ фи пащхьэ 
итлъхьэр:

Уи щхьэм пщIэ хуэпщIыжу уагъэсамэ, 
КъыумыIэт купщIэншэ псалъэмакъ, 
Тхьэ иIуам епцIыж урихьэлIамэ, 
УимышхыкI и гъусэу зы шынакъ. 

Уи щхьэм пщIэ хуэпщIыжу уагъэсамэ, 
УмыгъэIу цIыхубзым и гъы макъ, 
Уи ныбжьэгъу и щэху къыббгъэдилъхьамэ,
 УмыIуатэ щэхур, бзэм хуэсакъ. 

Уи щхьэм пщIэ хуэпщIыжыр уэ уи фащэщ,
Къыбдалъагъур ныбжьу къыбдокIуэкI, 
Дуней мылъкур пщIэм и уасэу мащIэщ,
Уи пщIэр пхъумэу гъащIэр уэ ехьэкI. 
… Нэхъапэм цIыхур куэду щызэблэкIыу 

щыта пщIантIэм, Къущхьэ Роберт ейм, 
нобэ нэщхъеифэ къытеуауэ къыпфIощI. 
Куэбжэ дыхьэпIэм Iут деишхуэри къе-
пэзэзэхыу къыпщохъу. Ар хуэщыгъуэ 
хуэдэщ зи гъащIэ Iыхьэр уригушхуэ хъуну 
къезыхьэкIа адыгэлIым. Дауи, Роберт 
хуэдэ, фIым и джакIуэу, лъэпкъ Iуэхур зи 
гущIагъщIэлъу, абы хуэлажьэу зи дунейр 
зыхьа цIыхур щIэх зэращымыгъупщэнум 
шэч къытетхьэркъым. 

САУТ  СулътIан.

Псыпэр зэрыжэм
псыкIэр ирокIуэ

Адыгэ дуней лъагъукIэм 
гупсысэкIэ гъэщIэгъуэн 
хэлъщ: цIыхур зыгъэпсэур 
гугъэрщ, гугъэ къезытри 
щIэблэрщ. ЗымащIэкIи шэч 
зыхэмылъ а гупсысэкIэм 
ещIэкIащ щыIэныгъэм къы-
щекIуэкI дэтхэнэ зы Iуэху-
гъуэри: адэ-анэм я гуащIэ-
дэкIым къызэритIасэ хуэ-
дизкIэ дунейм зэрытетын 
лъабжьэ быным хуагъэ-
тIылъыр, езыхэм адэкIэ 
къыпащэн, къежьа Iуэхур 
ирагъэфIэкIуэн хуэдэу. 

ЖАIЭНУЩ: мылъку лъаб-
жьэщ нэхъыбэм ягъэтIы-
лъыр, цIыхугъэр-щэ? ЦIыхур 
цIыхущIыжщ, щIыжаIар адэ-
анэм я хьэкъым къищынэ-
мыщIауэ, жылэми телъ хьэ-
къымкIэ лъэпкъым и зэхэ-
щIыкIымрэ гупсысэкIэм рэ 
зыхэлъ щIэблэ къэгъэтэджын 
зэрыхуейрщ. Ауэ адэ-анэм и 
хьэкъыр тIуа щIэу зэтелъщ: 
мылъку лъабжьэр здагъэ тIы-
лъым ахэр йогупсыс быным и 
гъэсэныгъэм, цIыху пэж, за-
хуащIэ, гумащIэ, гущIэгъулы 
къищIыкIа зэрыхъуным. Къе-
жьапIэ щы зэтралъхьа щэнха-
бзэр иужь кIэ ефIэкIуэнуми 
екIэкIуэнуми зэлъытар цIыхур 
зыхыхьэ жылэращ.

Гуапэми жагъуэми жыIэ-
гъуафIэ дыдэкъым, ауэ 
лъэпкъхэм я хабзэмрэ псэу-
кIэмрэ къагъэщI щыIэныгъэм 
дуней щхьэхуэ иIэжкъым. 
Абыхэм нэгъуэщI жылагъуэ-
хэр къажьэхоуэ, нэгъуэщI 
лъэпкъхэр къалъоIэс, нэ-
гъуэщI гупсысэкIэхэм яжь 
 къащIеху. Арыххэуи екIумрэ 
емыкIумрэ, хъунумрэ мыхъу-
нумрэ, хъуащIамрэ мыхъу-
мыщIэмрэ я гъунапкъэр 
зэхыхьэу, уеблэмэ къыпхухэ-
мыгъэщыжу зэхэзэрыхь 
 мэхъу. ЩIэблэр ирибгъэсэн 
 къу деймэ, лъэпкъхэм къагъэ-
щIа щэнхабзэ хъугъуэфIы-
гъуэхэм хуэдэ къэгъуэты-
гъуейт. Сыт и уасэ, псалъэм и 
хьэтыркIэ, Адыгэ ХабзэкIэ 
дызэджэ щэнхабзэ къэгъэ-
щIыгъэр?! ЗимыIэм къилъы-
хъуэу фIы гъуэшхуэщ.

Дунейм къыщекIуэкI зэ-
рыхь зэрийхэмрэ къэхъукъа-
щIэ хэмрэ лъэпкъ хабзэхэм я 
щIэжьыуэр иришэхами, ахэр 
къызэщIэзыIэтэжын къару 
щыIэщ, гъащIэм лъэ быдэкIэ 
къызэрыхэбгъэувэжын гуа-
щIэ дунейм тетщ. Ар цIыху-
ращ. ЦIыхур хуеймэ, хабзэм 
курыхыу хэлъ фIыгъуэм 
псэщIэ яIуигъэкIэжыфынущ, 
къыщIэхъуэ щIэблэм и гъуэ-

гур ишэщIын, и псэр иузэ-
щIын, зытет дунейр игъэдэхэн 
папщIэ.

Мыпхуэдэ гупсысэ щхъуэ-
кIэплъыкIэхэр щхьэм щызэ-
пекIуэкIырт иджыблагъэ 
 Бахъсэн къалэ Мамырыгъэм, 
щэнхабзэмрэ зыгъэпсэхуны-
гъэмкIэ паркым иджыблагъэ 
щекIуэкIа махуэщI зэхыхьэм. 
«Ди хьэблэм дэс ныб-
жьыщIэхэр» («Ребята с наше-
го двора») къэралпсо пэхуэ-
щIэм ипкъ иткIэ къызэра-
гъэпэща зэхыхьэр зытеухуа  -
ри зэхьэлIари къытщIэувэ 
щIэ б лэрт, абыхэм я гъэсэны-
гъэрт, я зэхэщIыкIыр къэIэ-
тынырт.

Куэдым ящIэжу къыщIэ-
кIынщ сабийм и дуней те-
тыкIэмкIэ зэрыхьэблэу жэуап 
яхьу зэрыщытар: фIыкIэ и 
цIэр къэIуамэ, зэрыхьэблэу 
гушхуэрт, емыкIу IуэхукIэ и 
цIэр къапсэлъамэ, хьэблэр 
гукъыдэжыншэ ищIырт. Жа-
гъуэщ, абы и лъэныкъуэкIэ, 
ауэ хьэблэм телъ хьэкъыр ди 
нобэхэм нэхъ къэтIэсхъа 
хуэдэу щытщи, а щытыкIэр 
зыузэхужын и пIэ къимыувэн-
кIэ Iэмал имыIэу щытыкIэ 
дитщ. Апхуэдэ къалэн зы-
хуагъэвыжам ещхьщ зи цIэ 
къитIуа пэхуэщIэр къыхэ-
зылъхьа жэрдэмщIакIуэхэм. 
«Пэрытхэм я зэщIэхъеены-

гъэ» къэралпсо зэгухьэны-
гъэм и щIыналъэ къудамэмрэ 
Бахъсэн къалэм щIыпIэ уна-
фэр щызехьэнымкIэ и Iуэху-
щIапIэм и лэжьакIуэхэмрэ 
зэщIыгъуу къыхалъхьа Iуэху 
щIагъуэр къыхэкIащ цIыхухэм 
я щIэблэмкIэ яIэ гумэщIы-
гъуэхэр зэтес щIыжын зэры-
хуейм.

ЩIыналъэм щыщ зэныб-
жьэгъу-зэлъэгуажьэгъу цIыкIу-
 хэр зэрыщIэныр, зым адрейм 
гулъытэрэ пщIэрэ  хуищIу къэ-
гъэтэджыныр, щхьэж и зэ-
фIэкIрэ ехъулIэныгъэхэмкIэ 
гушхуэныгъэ зратыжу гъэсэ-
ныр, щытыкIэ  гугъухэм хэ-
кIыпIэ захуэ къы хуа гъуэтыфу 
унэтIыныр - мыхэрат зэхуэсым 
пщэрылъ нэхъыщхьэу зыщи-
щIыжыр. ЖыIэн хуейщ пэхуэ-
щIэр Iуэхугъуэшхуэу зэре-
кIуэкIар, абы дерс 80-м нэс 
къызэрызэщIиубыдар.

Къэбэрдей-Балъкъэрымрэ 
Урысеймрэ я даущхэмкIэ 
яубла Iуэхур псом япэу къри-
хьэлIахэм я гукъыдэжыр къэ-
зыIэт лъэпкъ уэрэдхэмрэ 
 къафэхэмкIэ ирагъэжьащ. 
Ап хуэдэу махуэшхуэ утыкур 
ягъэдэхащ Бахъсэн къалэмрэ 
Дыгулыбгъуей къуажэмрэ я 
Щэнхабзэ унэхэм я гъэсэн-
хэмрэ лэжьакIуэхэмрэ, Сабий 
творчествэмкIэ унэм и еджа-
кIуэхэм.

Бахъсэн къалэм щIыпIэ 
унафэр щызехьэнымкIэ и 
IуэхущIапIэм и унафэщIым и 
япэ къуэдзэ Къардэн ФатIимэ 
къызэрыхигъэщамкIэ, къэра-
лым и гупэр щIалэгъуалэм зэ-
рахуигъэзам пщэдейрей ма-
хуэ хэмкIэ гугъапIэ уегъэщI. 
«Зи сабий фIы хуэзэну хуэмей 
зыри щыIэкъым. ЩыIэн хуей-
къым. НэхъыфIу щыIэр бы-
ным бгъэдалъхьэурэ абы 
цIыху къызэрыхащIыкIынум 
толажьэ. Сыт хуэдиз гугъуехь 
Iумыуэми, япэ ирагъэщыр 
 къащIэхъуа щIэблэм и Iуэхур 
зыхуей хуэгъэзэнырщ. Ауэ хэ-
гъэгуми къэралми ящы-
гъупщэ мыхъун, жэуап щIахь 
IэнатIи щыIэщ. Ныбжьы-
щIэхэм я зэфIэкIхэм зыщра-
гъэужьын щIыпIэхэр къахузэ-
гъэпэщын, я есэныгъэфIхэр 
щагъэлъэгъуэфын утыкухэр 
нэхъыбэ щIын хуейщ. Апхуэдэ 
къалэнщ зыхуигъэувыжыр ди 
зэхыхьэми, етхьэжьа Iуэхур 
псыпэ цIыкIуу ежьэми, щIэх 
дыдэ псышхуэу къызэрыкIы-
ну сыщогугъ», - жиIащ къулы-
къущIэм.

Сабийхэм папщIэ къызэра-
гъэпэща Iуэхугъуэхэм яхэтащ 
сурэт щIынымкIэ, лапхъэмрэ 
пхъэмрэ епха IэщIагъэхэмкIэ, 
сабий фитнесымкIэ, Iэпщэ зэ-
пекъумкIэ, бэнэкIэ зэмылIэу-
жьыгъуэхэмкIэ мастер-класс-

хэр, «Къиуд», «Хьэфэелъэ», 
«ПыIэкъуэдзэ, «Аркъэн», «Зэ-
къуэт», «Чыбжьэзэпекъу» 
лъэпкъ джэгукIэхэр, нэ-
гъуэщI хэри. Къалэм дэт 
«Форвард» топджэгу гупыр 
тIу зэрищIыкIри, лъэтоп зэде-
щIащ, абы еплъ сабийхэм я 
гуфIэ макъым Бахъсэн псы-
хъуэр къигъаджэ къыпфIи-
гъэщIу. Апхуэдэу топауэ цIэ-
рыIуэ Бэчбо Мурат и джанэр 
пхъэидзэм иралъхьащ, джэ-
гуакIуэ ныбжьыщIэхэм къахэ-
жаныкIам иратын хуэдэу.

Дэтхэнэ зы Iуэхугъэри 
лъэпкъ нэщэнэхэмкIэ гъэн-
щIат, сабийхэм я жанагъым 
хигъахъуэу, я зэфIэкIымкIэ 
яIэ фIэщхъуныгъэр къызэ-
щIиIэтэу. Ауэ, нэхъыщхьэ-
ращи, ахэр хуэгъэпсат сабий-
хэм я псэкупсэ дунейр егъэ-
фIэ кIуэным, цIыхугъэ пхэ-
лъы ным нэхъыфI зэры щы -
мыIэр я зэхэщIыкIым хэлъ-
хьэным, зыщыщ лъэпкъымрэ 
зыщы псэу щIыналъэмкIэ гу-
шхуэныгъэ яIэу гъэсэным. 
Сабийхэм я гукъыдэжымрэ я 
нэгу зэрызиужьымрэ зы-
лъагъу адэ-анэхэми жэрдэм-
щIакIуэхэм гукъэкI дахэ зэра-
щIар, цIыкIу хэм ялъэгъуар 
ящымыгъупщэжу кIыхьу зэ-
рекIуэкIынур, апхуэдэ щыты-
кIэм гъэ сэныгъэм и IуэхукIэ 
адэ-анэхэми я пщэм къалэн 
пыу хыкIахэр къызэрыдилъ-
хьэр нэхъ зэрызыхащIар къы-
хагъэщащ.

«Ди хьэблэм дэс ныб-
жьыщIэхэр» къэралпсо пэхуэ-
щIэм махуэм зыдиукъуэди-
ящ, цIыху мини 3-м щIигъу хэ-
тащ. «Нобэ хэпсэрщ пщэдей 
къэкIынур», - жиIащ пасэ-
рейм. ЩIэблэм ебгъэлъа-
гъурщ, къахуэбгъанэрщ 
иужь кIэ ищIэнур, зытетынур. 
Ялъэгъуа дахагъэ псори 
лъэужьыншэ зэрымыхъунур 
хьэкъщ. ЩIалэгъуалэ хъар-
зынэ къыздекIуэлIа Iуэху-
гъуэм курых хуэхъуа гупсысэр 
- лъэпкъымрэ жылэмрэ яхуэ-
пэж цIыху нэс гъэсэныр - на-
хуэ хъуну, адыгэхэм ди пщэ-
дейрей махуэхэм фIы къа-
хуэзыхьын щIэблэр утыку 
 къришэну, дызыгъэпIейтей-
хэр нэхъ мащIэ ищIрэ дызыIэт 
щапхъэхэр нэхъыбэ ищIыну 
дыщогугъ.

ШУРДЫМ  Динэ.

ГъущI гъэткIум (металлургым) и махуэр къыщежьар 
совет лъэхъэнэрщ. Хрущёв Никитэ ди къэралым и Iэта-
щхьэу щыщыта илъэсхэм ящыщу, 1957 гъэм, СССР-м и 
Совет Нэхъыщхьэм и Президиумым и унафэкIэ, Метал-
лургым и махуэр хагъэунэхукIат. 

ХЭКУ зауэшхуэм и лъэхъэнэм ди къэралым и экономи-
кэм хэщIыныгъэ ин игъуэтат. Ар зэтегъэувэжынымрэ 
зэрыщытам нэхърэ нэхъ лъэщыжу зыкъегъэIэтынымкIэ 
металлургие промышленностым и мыхьэнэр зэрыин 
дыдэр къалъытэри, зэрыхаIэтыкI махуи абы хухахат. 

Къэрал абрагъуэр зэбгрылэжьыкIа иужькIи, Металлур-
гым и махуэр ди къэралым гъэлъэпIэн щыщагъэтакъым. 
Мы гъэми, къызэрырахьэжьэрэ 67-нэу, гулъытэ хэха абы 
щыхуащI СНГ-м хыхьэ къэралхэм ящыщу УФ-м, Белару-
сым, Къэзахъстаным. Ар трагъахуэ бадзэуэгъуэм и 
ещанэ тхьэмахуэ махуэм. Мы гъэм ар зыхуэзэр, зэры-
нэрылъагъущи, бадзэуэгъуэм и 21-рщ. 

Металлургым и махуэр зэдаIэт гъущI щхъуэкIэплъы-
кIэхэми фIыцIафэ зытегъэлъэдахэми елэжь IэщIа-
гъэлIхэми, къырылъэ щIыпIэхэм пцIий къыщыщIэзых 
шахтёрхэми, нэгъуэщIхэми. 

Ди гуапэ зэрыхъунщи, металлургие промышленностым 
телажьэ IуэхущIапIэхэр дызэрыт лъэхъэнэми ди къэра-
лым щымащIэкъым. Ахэр щыIэщ Челябинск, Магнито-
горск, Старый Оскол, Липецк, Череповец хуэдэ къа-
лэшхуэхэм, нэгъуэщIхэми. 

Металлургием мыхьэнэ ин щрат щIыналъэхэм а ма-
хуэм гуфIэгъуэ Iуэхухэр куэду щокIуэкI: зэхыхьэхэр, спорт 
зэхьэзэхуэхэр, зэпеуэ зэмылIэужьыгъуэхэр къызэра-
гъэпэщ, IэнатIэм телажьэ заводышхуэхэм зыщрагъэ-
плъыхь, «мастер-класс» зыфIаща дерсхэм щыщIагъэ-
дэIу, IуэхущIапIэхэм IэмэпсымэщIэхэр щагъэув, гъуаз-
джэм хуэIэзэхэм я IэдакъэщIэкIхэр щагъэлъагъуэ. 

Металлургым и махуэр гъэмахуэкум зэрырагъэхьэлIам 
и фIыгъэкIэ, гуфIэгъуэ Iуэхугъуэхэм я нэхъыбэр пщIан-
тIэхэм, уэрамхэм, уеблэмэ щIыуэпсым нэхъ пэгъунэгъу 
утыку зэлъыIуха нэхъ инхэм щызэхашэ. Ауэ щыхъукIи, а 
Iуэхугъуэхэри ящыщщ махуэщIым хэтыну хуейхэм я бжы-
гъэр нэхъыбэж зыщIым. 

И нэхъыбэм гъущIыр къызыхащIыкIыр пцIийрщ. Нэхъ 
ягъэлъапIэр оксидрэ сульфиду зэхэлъхэрщ. ГъущIыр 
пцIийм къыщыхапщIыкIкIэ, абы дыхапщэ химие пкъы-
гъуэхэу углеродыр, водородыр, нэгъуэщIхэри. А псори 
 хуабагъэ ин дыдэу иIэу къызэщIагъаплъэри, зы мардэм 
тет электротоки хаутIыпщхьэ.

«Металлургие фIыцIэкIэ» зэджэм хохьэ а щIыкIэм тету 
къыщIагъэвыкIа пкъыгъуэхэу гъущIыр, шыгуныр, хро-
мыр, джыщIаер (марганцыр). «Металлургие щхъуэ кIэ-
плъыкIэ» зыфIащамкIэ къызэщIрагъэубыдэ гъуаплъэм, 
бдзэхум, гъухум (никель), дзэхум (олово), дзырхъым 
(цинк), бдзапцIэм (свинец), магнийм, титаным къыха-
гъэпщIыкIа лIэужьыгъуэщIэхэм. 

КЪУМАХУЭ  Аслъэн.

ГъэлъэпIэн
щыщагъэтакъым

Сабийхэм я гъэмахуэ зыгъэпсэхугъуэ 
зэманыр и зэхуэдитIым нэса къудейщ. 
Мы махуэ хуабэхэм къалэдэс цIыкIухэр 
нэхъыбу щыплъагъунущ ХьэтIохъущо-
къуэм и жыг хадэм, Дэшхуей хадэм ит 
аттракционхэм, псы, гуэл Iуфэхэм иIэ зы-
гъэпскIыпIэхэм.

ГУЭЛ Ипщэм нэгъабэ лъандэрэ сабийхэм 
я зыгъэпскIыпIэр пыгъэщхьэхукIауэ щытщ, 
гъунапкъэ гъэлъагъуэ хэтрэ, абы фIэкIыу 
кIэлъыплъакIуэхэм ямыдэу. Псы Iуфэхэми 
дыхьэпIэ шынагъуэншэхэр иIэщ. Налшык 
псышхуэу зэрыщымытыр къэплъытэмэ, 
 сабийхэми балигъхэми тыншу зыща-
гъэпскIыфынущ. Япэ гуэлым и ехыпIэр 
 нэхъ задэти, илъэситI ипэкIэ абдеж хуа-
щIащ  гъущIым къыхэщIыкIа убыдыпIэ хъар 
дахэ зиIэ ехыпIэ тынш. НобэкIэ нэхъ зыхуэ-
сакъыпхъэу къанэр аттракционхэм ит хъы-
ринэхэмрэ къызэражыхь пкъыгъуэхэмрэщ. 
Ахэр лIэужьыгъуэ куэд мэхъу. Абыхэм къа-
хэбгъуэтэнущ сабийхэм къыщыщIэдзауэ 
щIалэгъуалэхэмкIэ иухыжу хуащIа сыт 
хуэдэ нэгу зыужьыпIи. А щIыпIэхэм къы-
щыхутэхэр зэуэ егупсысыркъым абы хэм я 
шынагъуэншагъэр здынэсым, щагъэла-
жьэкIэ, узыщышынэн щыIэкъым жыхуаIэу. 
Ар пэжу пIэрэ?

Иджыблагъэ Урысейм и аттракционхэм я 
щытыкIэр къапщытащ икIи, къызэры щIэ-
кIамкIэ, абыхэм я процент 80-р жьы хъуауэ 
къыщIэкIащ, къызыкъуихынкIэ хъунум 
зыри щымыгъуазэу. Къагъэлъэгъуа щап-
хъэ зыбжанэм ди паркыр зыгъэдахэ шэр-
хъышхуэ зызыIэтри яхэхуащ: ар цIыхухэр 
зэрису къэувыIэри, зэманкIэ уэгум итын 
 хуей хъуащ, ауэ псори хъарзынэу зэфIэкIащ. 
Апхуэдэ щапхъэхэр гъунэжщ. Псом нэхърэ 
нэхъ шынагъуэр фэбжь щыхахымрэ 
насыпыншагъэ къыщыхъумрэщ. Къэп-
щытакIуэхэр зэрытепсэлъыхьамкIэ, къэрал 
лъэлъэжыгъуэм къыщыщIэдзауэ аттрак-
ционхэм къыщагъэсэбэп хьэпшыпхэри 

ахэр щыкъутам деж пкъралъхьэ пкъы-
гъуэхэри къыщыщIагъэкIыу нобэм дыкъэ-
сар нэгъуэщI къэралхэрщ, ди жагъуэ зэры-
хъунщи, зи лъабжьэр хъума хъуа ди метал-
лургие промышленностыр а лэжьыгъэм 
хэткъым. Санкцэхэм къахэкIыу, жьы хъуа 
пкъыгъуэхэр зэрахъуэжын къращэркъым 
икIи, дауэ хъуми, аттракционхэр ягъэ-
лажьэ, сэкъатхэр езыхэм я къарукIэ ягъэ-
зэкIуэжурэ. Iуэхум хэлъращ - нэгъуэщI 
къэралхэр хьэпшыпхэм, Iэмэпсымэхэм я 
пIалъэр щикIынум ткIийуэ щыкIэлъы-
плъырт, зы сэкъат мащIэ зыгъуэтар щIэкIэ 
яхъуэжырт. Ди деж апхуэдэ хабзэ зэры-
щыземыкIуэр хэти ещIэ. Зыгуэр къызы-
щыщIар, Iэмал зэриIэкIэ, зэрагъэпэщыжы-
нурэ, адэкIи кIыхьу къагъэсэбэпынущ, 
щыщ къыхэмынэжыху. Ди цIыхухэм къызы-
къуах IэпщIэлъапщIагъэм пэхъун зэры-
щымыIэр хъарзынэт, Iуэхур сабийхэм я шы-
нагъуэншагъэм емыхьэлIатэмэ. ИтIанэ, ди 
къэралым и аттракционхэм иту щытакъым 
апхуэдиз нэгузегъэужьыпIэ. А ит мащIэри 
зы хуей хуэзэу щIат. Нобэрейхэр къыздикIар 
а къухьэпIэ къэралхэрщ, сабийхэр ибгъэ-
тIысхьэн къудейуэ шынагъуэу, псынщIэу 
зежэхэу, къежэкIхэу е лъагащэу кIэрыщIауэ 
къекIэрэхъуэкIхэу. Япэми щыIащ хъыри-
нэхэр, ди къэралым къыщыщIагъэкI гъущI 
быдэхэм къыхэщIыкIарэ илъэс куэдыкIей-
кIэ ущIытешыныхьын щымыIэу. ЦIыхур 
абыхэми еплъыркъым - тогушхуэри, я са-
бийхэр ирагъэтIысхьэ зи пIалъэр икIа, 
къызыхэщIыкIа гъущIри мыгурыIуэгъуэ 
хъыринэхэм. Псалъэм папщIэ, Китайм 
къыщIигъэкI гъущIыкIэхэм я щытыкIэм гу 
лъытапхъэт.

Мы махуэхэм а Iуэхум теухуауэ хъыбар 
 гуапэ къэIуащ: Урысейм и аттракционхэр 
дяпэкIэ къызэрагъэпэщыжынущ ди къэра-
лым щащIа пкъыгъуэхэмкIэ. Ахэр егугъуу 
къыщыщIагъэкIыну заводхэри ягъэбел-
джылащ.

ЛЪОСТЭН  Музэ.

Жылагъуэ

Нобэ хэпсэрщ пщэдей къэкIынур

Псори зыхуэсакъыпхъэщ

Махуэгъэпс

Зыгъэхьэзырар ГУГЪУЭТ Заремэщ

Дзыгъуэ шырымрэ 
джэду цIыкIумрэ

Пщащэ Iущ цIыкIу

ЦIыхуибл жэуапым ирашалIэ

Зыхуей щыхуозэ

Зэхэзылъхьар
БИЦУ Жаннэщ.

ТхьэлъэIухэм я хъыбар

КЪБР-м и МВД-м

Джэду цIыкIур гъуэлъыпIэм къелъэри, бэлэрыгъауэ 
лъэгум къыщызыжыхь дзыгъуэ шырыр къиубыдащ. 

- ФIы дыдэ хъуащ укъызэрысIэрыхьар, - гуфIащ ар. – 
Унэм си закъуэт щIэсри, хуабжьу сызэшырт.

Арати, джэду цIыкIур дзыгъуэ шырым ириджэгуу 
 хуежьащ. «Сыт сщIэнур? – мэгузавэ тхьэмыщкIэ 
цIыкIур. - ДжэгункIэ ирикъумэ, мы Iеижь цIыкIум 
сригъэ лъэ тэхынурэ ежьэжынущ». Гупсысэщ-гуп сы-
сэри, мыпхуэдэ Iэмал и щхьэм къихьащ:

- Джэду и къуэ джэдууэ, зи щIыхьыр ин, - жеIэ абы 
макъ  псыгъуэ цIыкIукIэ, - пщIэнумкIэ уэ ухуитыжщ. Ауэ 
мынэхъыфIу пIэрэ модрей пэшым щIэлъ топыр 
къэпхьрэ, къэгъажэ-нэгъажэ дыбгъэджэгумэ? Уи 
зэшыр нэхъ теунт.

Джэду цIыкIум хуабжьу игу ирихьащ дзыгъуэ шырым 
жиIар, икIи жэри топыр къихьащ. Ауэ зиплъыхьмэ – 
мэхь-мэхь – дзыгъуэ шырыр щыIэжтэкъым. Ар и щхьэ 
еуэжри жиIащ: «Щхьэ мыгъуэ семыгупсысарэ мо 
цIыкIунитIэм мы хьэфэ топышхуэр зэрыхуэмыгъэхъе-
инум. Хъуакъым ар. Делэу сыкъыщIэкIащ». 

Сыт ищIэжынт джэду цIыкIум, гъуэлъыпIэм дэлъе-
ижри къеплъыхыу тIысыжащ. МодэкIэ дзыгъуэ шырыр 
и гъуэ Iуфэм къыIутIысхьауэ джэду цIыкIур нэхъри 
егъэбампIэ:

Джэду кIэлъэф цIыкIур
КъэзгъэпцIа-а-а, къэзгъэпцIа-а-а!
Щхьэныкъуэрэ пащIапцIэу
КъыщIэкIа-а-а, къыщIэкIа-а-а!
Уэхьэхьа-а-а, уэхьэхьа-а-а!
- УмыпIащIэ цIыкIужьей, - жеIэ джэду цIыкIум. – Щхьэ 

ны къуэ уэзгъэлъагъунщ сэ уэ, мыдэ зэ укъысIэрыхьэж- 
мэ!

- Щыгугъ абы, - жиIэщ дзыгъуэ шырми, джэду цIы-
кIум пэ накъырэ фIыуэ къыхуепщэри и гъуэм илъэдэ-
жащ. 

УЭЗЫ Мухьэмэд.

ЛэмпIэжь Ассанэ илъэситху мэхъу. Хэлъэт зиIэ пщащэ 
цIыкIущ, набдзэгубдзаплъэщ, гурыхуэщ. Сурэт ищIыну 
фIэфIщ икIи псом нэхъыфIу къохъулIэ псэущхьэхэм я те-
плъэхэр. Дыкъэзыухъуреихь дунейр, щIыуэпсыр фIэ-
гъэщIэгъуэнщи, абы сытым щыгъуи телъыджэ гуэрхэр 
хелъа гъуэф. Псэущхьэхэм я хьэлхэм, абыхэм я шхыны-
гъуэхэм, щыпсэу щIыпIэхэм ятеухуауэ куэд къыбжиIэфы-
нущ. КъэкIыгъэхэм - удз гъэгъахэм, жыг лIэужьыгъуэхэм - 
хадэхэкIхэм защегъэгъуазэ. 

Ассанэ дехьэх адыгэ къафэм икIи тхьэмахуэм къри-
убыдэу щэ макIуэ абы щыхуагъасэм. Адыгэ бзылъхугъэ фа-
щэм и зэхэлъыкIэм щыгъуазэщ, ар щыптIэгъа нэужь ухуэ-
фэщэн зэрыхуейр къыгуроIуэ. 

Дунейр интернетым щызэщIиубыда зэманым щIэблэм 
анэдэлъхубзэр ящIэнымкIэ ар зэран мэхъу куэдрэ. Къап-
щтэмэ, сабий садхэми дерсхэр урысыбзэкIэщ зэры-
щекIуэкIыр. Ауэ Ассанэ цIыкIу и адэ-анэм къару ирахьэлIэ 
пщащэм и бзэр Iурылъыным, ирагъэщIэным. ЖаIэ 
иджырей зэманым ар псом хуэмыдэу зэрыгугъури, ауэ 
бзэр унагъуэм нэхъ къыщебгъэлыфыну къалъытэри, я бын-
хэм зэраIурылъыным хущIокъу. Ассанэ анэдэлъхубзэмкIэ 
дерсхэми макIуэ. Илъэс дэкIмэ, пщащэ цIыкIур школым 
щIэтIысхьэнущ. Адэ-анэр мэгугъэ, абы зыщрагъэджэнухэм 
ящыщу адыгэбзэр псом нэхъыфIу илъагъуну!

ЦIыкIураш сымэ, адыгэм и пасэрей 
тхьэлъэIухэм я хъыбар фщIэуэ пIэрэ?! Ахэр 
теухуат бэвыгъэм, узыншагъэм, мамыры-
гъэм. Псалъэм папщIэ, бэвыгъэм и тхьэ  -       
лъэ Iут «ВакIуэдэкI», «ВакIуэкъихьэж» жыхуа-
Iэ хэр . ЗэрыгурыIуэгъуэщи, мыхэр щIым къы-
дит  хъерым епхащ. АтIэ тхьэлъэIухэм я мы-
хьэнэм зыщыдгъэгъуэзэнщ Къэрмокъуэ 
Хьэмид зэритхыжам тету. 

ВакIуэдэкI
Лэжьыгъэ хьэлъэм пэрыувэну цIыхур зэ-

щIэ къуат, фIым щыгугъыу. Мы тхьэлъэIум 
щхьэ кIэ Iэмал имыIэу къуажэм пщэфIэнкIэ 
нэхъ Iэзэу дэс унэгуащэм вакIуэдэкI мэжа-
джэ хъуреишхуэ ирагъэгъажьэрт. 

ВакIуэ тхьэмадэр я пашэу вакIуэ дэкIхэм 
махъсымэ фалъэ къаIэтырт, хъуахъуэрт зы-
пэрыувэ Iуэхур псынщIэу къадэхъуну. 

ВакIуэкъихьэж
Мы тхьэлъэIум псоми зыхуагъэхьэзырырт. 

Унэгуащэхэм махъсымэхэр ящIырт, щIа-
лэхэм яшхэр шыгъажэм хуагъэхьэзырт, хъы-
джэбзхэм нэщанэхэм, кхъуейплъы жькIэ-
рыщIэм фIалъхьэну хьэпшыпхэр хадыкIырт. 

Вэн-сэныр яуха нэужь, дзейуэ зэхэтахэм 
 гушыIэ шыгъушыпс зэраутхыжт, узыншэмэ 
дяпэкIи зэрызэдэлэжьэнум и щыхьэту. 

Ажэгъафэр япэ иту, вакIуэ тхьэмадэм и 
ныпыр зыIыгъ шур абы кIэлъыкIуэу, итIанэ 
хъыджэбзхэр зэрыс гур, къэбакъыр зэрыт 
гур нэхъ яужь иту вакIуэхэр къежьэжырт. 
 Вы бжьакъуэхэм щэкI кусэ дахэхэр ищIауэ,             
я кIэхэм хъыдан плъыжьхэр кIэрыщIауэ 
къа фэу, джэгу тхьэлъэIур тхьэмахуэкIэ 
зэхэтт. ЩIалэгъуалэр зэпеуэрт нэщанэкIэ, 
я зэ фIэкIымрэ я къарумрэ ягъэлъа-                              
гъуэрт. 

ТхьэлъэIур и кIэм нэблэгъа нэужь, шыгъа-
жэшхуэ ящIырт. Шыхэр, уанэ ятемылъу, къа-
гъажэрт щIалэ цIыкIухэм. 

Сабийм и хуитыныгъэхэмкIэ уполномо-
ченнэу КъБР-м щыIэ Лъынэ Светланэ къип-
щытащ Урысей ФСИН-м и управленэу 
 КъБР-м щыIэм и СИЗО №I-м балигъ мы-
хъуахэу шэч зыхуащIхэр, ягъэкъуаншэхэр, 
суд зытращIыхьахэр зэрыщаIыгъ щIыкIэр.

IУЭХУЩIАПIЭМ и унафэщIым и къалэнхэр 
пIалъэкIэ зыгъэзащIэ ЩоджэнцIыкIу Тайму-
разрэ УФСИН-м цIыхум и хуитыныгъэхэр ща-
гъэзэщIэнымкIэ и управленэм и унафэщIым 
и дэIэпыкъуэгъу Текаевэ Ритэрэ ящIыгъуу са-
бий омбудсменым къызэхиплъыхьащ пэш-
хэр, щыгъуазэ зищIащ къилъхуагъащIэ цIы-
кIур зыщIыгъу цIыхубзыр камерэм зэрыща-
Iыгъ щытыкIэм. 

Сабийм и хуитыныгъэхэмкIэ уполномочен-
нэр епсэлъащ ягъэкъуаншэхэм. Абы къип-
щытащ ахэр медицинэ и лъэныкъуэкIэ 
къызэрызэгъэпэщар, къалъхуагъащIэ са-

бийм кIэлъыплъынымкIэ хабзэм къигъэув-
хэр зэрагъэзащIэр, зыхуэза балигъ мыхъуа-
хэм гъэсэныгъэ, егъэджэныгъэ я лъэныкъуэ-
кIэ зэрадэлажьэр. Омбудсменым гулъытэ 
хэ ха хуищIащ шэч зыхуащIхэм, ягъэкъуан шэ-
хэмрэ ягъэтIысахэмрэ я Iыхьлыхэмрэ балигъ 
мыхъуа я сабийхэмрэ социальнэ зэпыщIэны-
гъэхэр хуаIэным. 

КъинэмыщIауэ, Лъынэ Светланэ яIущIащ я 
щхьэ IуэхукIэ лъэIу тхылъ ятхыу зыкъыхуэзы-
гъэзахэм, апхуэдэуи бын куэд зиIэ анэр хаб-
зэм теухуауэ зыщIэупщIахэр гуригъэIуащ. 

Урысей ФСИН-м и управленэу КъБР-м щы-
Iэм и следственнэ изолятор №I-м зыщип-
лъыхьа нэужь, Лъынэм балигъ мыхъуахэмрэ 
сабий цIыкIухэр зыщIыгъу цIыхубзхэмрэ 
IуэхущIапIэм зыхуей хуэзэу, тэмэму щаIы-
гъыу къилъытащ. 

УЭРДОКЪУЭ Женя. 

«Iущхьэ-2024» Iуэхум и япэ Iыхьэр Къэ-
бэрдей-Балъкъэрым щекIуэкIащ мэ къуа-
уэгъуэм  и 25-м къыщыщIэдзауэ бадзэуэ-
гъуэм и 4  хъу ху. Абы кърикIуэу республи-
кэм и полицейхэм уголовнэ Iуэхуу 10 къаIэ-
тащ езыр-езыру къэкI наркотикхэкIхэр 
игъэ кIыным ехьэлIауэ. Абы хэм ящыщу 3-р 
пыщIащ наркотикхэкIхэр игъэ кIыным, 1-р 
наркотик зэхьэлIапIэ Iыгъы ным, 6-р афи-
янхэкIхэр хъумэным. Уголовнэ жэуапым 
ирашэлIащ цIыхуи 7, административнэ 
про токолхэр ягъэхьэзыращ 5-м ехьэ лIауэ.

ЯПЭ IЫХЬЭР ще кIуэкIым хабзэншагъэкIэ 
ирагъэкIыу къытрахащ езыр-езыру къэкI 
наркотикхэкI грамм 850-м щIигъу. КъыщIа-
гъэщри, зэщIагъэкъэб защ наркотик зы-
хэлъхэр (щIэп) къыщыкI щIы  пIэ 34-рэ, гекта-
ри 3,7-рэ къызэ щIэ зыубыдэр.

«Iущхьэ-2024» профилактикэ Iуэхур 
 КъБР-м  и щIыналъэ псоми щекIуэкIынущ 
2024 гъэм и жэпуэгъуэ пщIондэ. Абы и му-
радыр езыр-езыру къэкI наркотикхэкIхэр 
 игъэкIыныр къызэпыудынырщ, акъылыр зы-
гъэутхъуэ пкъыгъуэхэр зыхэлъ къэкIыгъэхэр 
хабзэм ебакъуэу щыхасэ, ахэр езыр-езыру 
къыщыкI щIыпIэхэр къахутэу зэщIэгъэкъэб-
зэнырщ.

Наркотикхэр зэрызэрагъэкIуэкIым кIэ-
лъып лъынымкIэ управленэу Къэбэрдей-
Балъ къэр Республикэм и МВД-м щыIэм 
 цIы хухэр къыхуреджэ набдзэгубдзаплъэу 
щы тыну икIи апхуэдэ къэкIыгъэхэм гу лъыф-
тамэ, хабзэхъумэ органхэм, къалэ, къуажэ 
администрацэхэм, район администрацэхэм 
мэкъумэш хозяйствэмкIэ я къудамэхэм хъы-
бар евгъэщIэну. 

ДЫГУЛЫБГЪУ Жантинэ. 

Урысей Федерацэм фут-
болымкIэ и премьер-лигэм 
2024 - 2025 гъэхэм щекIуэ-
кIыну зэхьэзэхуэм щэбэт 
кIуам щIидзащ. Абы зы-
къыщызыгъэлъэгъуэнухэм 
яхэтщ ди лъахэгъу зыбжанэ.

МЭХЪЭЧКЪАЛЭ и «Ди на-
мо»-р зэи къэмыхъуауэ къэ-
ралым и командэ нэхъыфI-
хэм зэрахыхьамрэ Мырзэ Ре-
зуан Баку и «Нефтчи»-м 
 къы хэкIыжу «Химки»-м къы-
зэ ригъэзэжамрэ ди дежкIэ 
хуабжьу хьэлэмэт ящI пре-
мьер-лигэм щыщIэзыдза зэ-
хьэзэхуэр. ГъэщIэгъуэнращи, 
ахэр япэ дыдэ джэгугъуэм 
Москва областым щызэхуэзэ-
ну ар къызэзыгъэгъэпэща-
хэм яубзыхуат. 

Ди лъахэгъу Биджиев Хьэ-
сэнбий, зэрыфщIэщи, Нал-
шык и «Спартак»-м гъуащ-
хьэтету джэгун щригъэжьащ, 
иужькIэ гуп лъэрызехьэ куэ-
дым хэтащ, икIэм-икIэжым 
Къэбэрдей-Балъкъэрым и 
командэ нэхъыщхьэм и тре-
нер нэхъыщхьэу лажьэу, мы 
гъэм и пэщIэдзэм Мэхъэч-
къа лэ и «Динамо»-м ирагъэб-
лэгъащ. Абы къыхуагъэува 
къалэныр екIуу игъэзэщIащ 
икIи зэи къэмыхъуауэ а гупыр 
къэралым и премьер-лигэм 
хишащ. 

Дагъыстэным и командэм 
и ехъулIэныгъэр къыхуэзы-
хьахэу ди лъахэгъу Къагъыр-
мэс Сослъэн, Шумахуэ Идар, 
Сындыку Темыркъан сымэ 
«Динамо»-м и гъусэу Урысей 
Федерацэм и лигэ нэхъы-
фIым хэбэкъуахэм ящыщщ. 
Ахэр утыку къыщихьащ мэ-
хъэчкъалэдэсхэм япэ дыдэу 
премьер-лигэм щрагъэкIуэ-
кIа зэIущIэми. 

Джэгур хэгъэрейхэм я еб-
гъэрыкIуэныгъэкIэ ирагъэ-
жьащ. Ар икIи гурыIуэгъуэт – 
«Химки»-м щызэхуашэсыжат 
Iэзагъ ин зыбгъэдэлъ футбо-
листыфI зыбжанэ. Ауэ абыхэ-
ми къахэжаныкIт Дагъыс тэ-
ным къикIахэм гугъуехь куэд 
ятезыгъэлъ гъуащхьауэ Мыр-
зэ Резуан. Ар апхуэдизкIэ 
джэ гум хуэзэшати, зэм зым-
кIэ, адрейм нэгъуэщI щIы-
пIэм кIэ къыщыщIидзырт. 2I-
нэ дакъикъэм Резуан яхуэ-
мы убыдыжыххэу я гъуэм 
 пэгъунэгъуу хьэщIэхэм ира  у-
дащ. Пенальти! Ар игъэ-

зэщIэну дзыхь хуащIащ 
«Химки»-м и гъуащхьауэ 
 нэхъ Iэзэхэм ящыщ Руденкэ 
Александр. Метр пщыкIузым 
и деж щыту абы иутIыпща то-
пым гъуащхьэр триуд пэтащ, 
арщхьэкIэ гъуэм дыхьакъым.

Апхуэдэу къызэрелам 
игъэ гушхуа Мэхъэчкъалэ къ-
икIахэр къаруушхуэкIэ ипэкIэ 
кIуэтащ. Абыхэм ящыщ зым 
Магомедов Раджаб къыхита 
топыр Iэзэу гъуэм щхьэкIэ ди-
гъэкIащ Шумахуэ Идар. А 
щIа лэр гъуащхьэхъумэщ 
икIи  и къалэнхэр игъэзэ щIэ-
ным щхьэпрыкIыжри, гъуащ-
хьауэхэм икъукIэ защIигъэ-
къуащ. Илъэс тIощIрэ тхурэ 
зи ныбжь Идар топ джэгуным 
зыщыхуигъэсар Налшыкщ. 
Ар хэтащ Черкесск, Псыхуа-
бэ, Налшык и командэ нэ-
хъыфIхэм, 2022 гъэм Мэ-
хъэчкъалэ и «Динамо»-м 
ира г ъэблэгъащ. Псори зэхэту 
зэIущIи I36-рэ джэгупIэ губ-
гъуэм къихьати, «Химки»-м 
худигъэкIар еханэщ икIи нэхъ 
лъапIэ дыдэщ, премьер-
лигэм хыхьагъащIэ Дагъыс-
тэным и командэм и дежкIэ 
пэщIэдзэщи. Хьэлэмэтращи, 
Шумахуэм и топ псори зэры-
дигъэкIар щхьэкIэщ. Къыхэд-
гъэщыну дыхуейт Идар и 
 къуэш нэхъыжь Заури зэры 
футболист цIэрыIуэр икIи а 
тIум зэгъусэу «Спартак-Нал-
шыкым» и щIыхьыр илъэс 
зыбжанэкIэ зэрахъумар…

Топ къызэрыхудагъэкIам 
«Хим ки»-м и футболистхэр 
игъэгубжьащ. Ахэр аргуэру 
ипэкIэ къаруушхуэкIэ кIуэ-
тащ. Хэгъэрейхэм я ебгъэ-
рыкIуэныгъэхэр кIуэ пэтми 
нэхъ гуащIэ хъурт. ИкIи 38-нэ 
дакъикъэм Крачковский Ан-

тон аргуэру Мырзэ Резуан я 
гъуэм пэгъунэгъуу ириудащ. 
Ап хуэдэ щIыкIэкIэ адыгэ щIа-
лэм зэман кIэщIым къриу-
быдэу пенальтитI къилэ-
жьащ! Дыщыгугъырт ар игъ э-
зэщIэну езы Резуан дзыхь 
 хуащIыну. АрщхьэкIэ, хабзэ 
мытхам тетти, ираудар пена-
льти ирагъэуакъым. А къа-
лэныр зыхуагъэфэща «Хим-
ки»-м и капитан Хосонов Хе-
таг зэуа топыр штангэм те-
хуэри, къэлъеижащ. Арати, 
псыхэкIуадэ хъуащ Мырзэм 
къилэжьа етIуанэ пенальти-
ри икIи Мэхъэчкъалэ и «Ди-
намо»-р I:0-у текIуэу коман-
дэхэр загъэпсэхуну икIащ. 

Къызэрихьэжу, хэгъэрей-
хэр зэрыгупу ипэкIэ кIуэтащ. 
Ар Дагъыстэным къикIахэм 
яхузэтеIыгъакъым икIи Забо-
лотный Антон бжыгъэр зэ-
хуэдэ ищIыжащ.

АдэкIэ командэхэр ерыщу 
зэныкъуэкъуащ, текIуэны-
гъэр зыIэрагъэхьэну я мура-
ду. Мэхъэчкъалэдэсхэм ар 
къай хъулIа хуэдэт. АрщхьэкIэ 
джэгум и кIэух дыдэм абыхэм 
дагъэкIа топыр судьям хиб-
жакъым, нэхъапэIуэкI хабзэр 
къызэрызэпаудам къы хэ кIыу.

«Химки»-мрэ Мэхъэчкъалэ 
и «Динамо»-мрэ я зэIущIэм и 
футболист нэхъыфIу къыща-
лъытащ Шумахуэ Идар икIи 
саугъэт щхьэхуэ иратащ. 
Шэч къытетхьэркъым абы и 
вагъуэр топджэгу губгъуэм 
къызэрыщыкъуэкIым, ехъу-
лIэныгъэ инхэри иIэну ди гуа-
пэщ. ЗэкIэ ар Мэхэчкъалэ и 
«Динамо»-м и тхыдэм хы-
хьакIэщ, а командэм и япэ то-
пыр премьер-лигэм зэрыщы-
дигъэкIам къыхэкIыу.

Теддзэ тхыгъэхэм къы-
щыхьа бжыгъэхэм, къы-
щаIэта Iуэхугъуэхэм я пэжа-
гъымкIэ ахэр зытхахэм нэсу 
жэуап яхь. Авторхэмрэ редак-
цэмрэ я Iуэху еплъыкIэр зэте-
хуэ зэпыту щыткъым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

